
Hönnun og smíði

Stefnt er að því að nemandinn

geti gert vinnuteikningu af smíðisgrip

geti smíðað einfaldan hlut eftir teikningu og 
málsetningu

geti smíðað algengar samsetningar, s.s. töppun, 
blindtöppun, krossfellingu og geirneglingu

þekki allar algengar festingar í trésmíði, s.s. nagla, 
skrúfur, lím og díla

þekki og geti notað veggfestingar, lamir, 
húsgagnaskrúfur og þess háttar

geti unnið með bæs, lökk og olíur til 
yfirborðsmeðhöndlunar

geri sér grein fyrir mikilvægi þess að viðhalda og 
gera við eldri verkfæri

hafi öðlast gott verksvit

sýni rétta beitingu handverkfæra

hafi frumkvæði og kunnáttu til að nota viðeigandi 
verkfæri í samræmi við verkefni

hafi þroskað með sér vönduð vinnubrögð og 
verkskilning á sem flestum sviðum handverks

geti metið ástand þeirrar smíðavélar sem verið er að 
nota

geti valið vélar og tæki við hæfi

geri sér grein fyrir samhengi á milli góðrar umgengni 
og öryggisþátta

sýni ábyrga umgengni á verkstæði

geti valið viðeigandi yfirborðsefni í samræmi við 
eigin smekk og eðli verkefna

kynnist efnisfræði tréiðna þar sem fjallað er um 
ýmsa eðliseiginleika viðar.

Trésmíði
Markmið námsefnisins er að sameina áherslur grunn- og framhaldsskólans í trésmíði.  
Nemendur kynnast notkun helstu handverkfæra og verða færir í að velja þau og nota 
til smíða. Þeir læra um teikningar efni, tæki og vinnslutækni. Í valgreininni eru kennd 
grunnatriði trésmíða með áherslu á þekkingu og færni í notkun handverkfæra og 
rafmagnshandverkfæra, samsetningar, límingar, pússningu og yfirborðsmeðferð.
Nemendur kynnast notkun algengra yfirborðsefna og tekið er fyrir val og umhirða á 
verkfærum, s.s. stillingar, vinnubrögð og öryggisþættir.

Trésmíði

Öryggi á vinnustað
1. Slökkvitæki og sjúkrakassi ættu að vera á áberandi stað í vinnustofunni. 

Aðgangur að rennandi vatni er nauðsynlegur. Einnig er gott ráð að hafa Aloe 
Vera plöntu því safi úr blöðum hennar er gott brunasmyrsl.

2. Snertu ekki hluti sem eru á eldstæðinu með berum höndum. Vinnuhanskar úr 
leðri eru nauðsynlegur öryggisbúnaður hvar sem unnið er með eld. Einnota 
vinilhanskar ættu einnig að vera til staðar í vinnustofunni þegar unnið er með 
ætandi efni en þá á að varast að nota við heita hluti!

3. Þegar þú vinnur með vélknúið tæki áttu ætíð að leita upplýsinga um 
notkunarreglur og notkunarsvið tækisins. Gættu fyllsta öryggis við borvélar og 
festu hlutinn sem þú ert að vinna með í borþvingu áður en vélin er sett í gang. 
Notaðu hlífðargleraugu og vinnuhanska þegar þú borar með sverum borum. 
Sítt hár á að hafa undir hárneti eða bundið í tagl. Sérstaklega á þetta við þar 
sem unnið er með vélar. Tryggja þarf að víður fatnaður, langar reimar og annað 
sem getur dinglað laust flækist ekki í vélar eða þvælist fyrir við vinnuna.

4. Þar sem unnið er með þunga málmhluti er nauðsynlegt að vera í 
öryggisskóm. 

5. Öryggisgleraugu (ekki mjúk hlífðargleraugu) eru þægileg og geta komið í veg 
fyrir augnskaða.

6. Loftræsting verður að vera góð, sérstaklega þegar unnið er með lökk, ætandi 
efni og við lóðningar.

7. Vinnulýsing verður að vera góð og í samræmi við reglur Vinnueftirlitsins. 
Gott er að hafa Luxo lampa sem hægt er að beina á ýmsa vegu þegar unnin er 
nákvæmnisvinna.

8. Gættu  að því að þú hafir nægilegt rými til þess verks sem unnið er. Sum 
verk þarfnast mikils rýmis en hægt er að komast af með lítið pláss til annarra 
verka. 

9. Hanskar eru nauðsynlegir við ýmis verk. Hins vegar þarf að velja rétta hanska 
(stærð og gerð). 

10. Þegar unnið er með bitjárnum á ætíð að beina þeim frá líkamanum og nota 
báðar hendur við verkið.

11. Varastu að beita afli við vinnu þar sem þess er ekki þörf. Góð regla er að festa 
vinnustykkið á viðeigandi hátt (í skrúfstykki eða hefilbekk) til að auðvelda sér 
verkið. Það auðveldar alla vinnu að geta beitt báðum höndum við vinnuna.

12. Haltu í góða skapið og vertu jákvæð(ur). Það auðveldar alla vinnu.
13. Verkleg vinna krefst æfingar. Máltækið segir að enginn sé smiður í fyrsta sinn. 

Verklegri vinnu má líkja við að læra á hljóðfæri eða spila fótbolta. Það verður 
enginn góður í því nema hann æfi sig!

Inngangur
Í þessari bók er leitast við að koma fyrir á einum stað upplýsingum um 
verkfæri, efni og aðferðir við trésmíði. Höfundur hefur kennt hönnun og 
smíði, málmsmíði og trésmíði í grunnskóla í 30 ár og býr því að mikilli 
reynslu í greininni. Auk þess að styðjast við eigin reynslu hefur hann 
leitað fanga í verknámsdeildum framhaldsskólanna til að mæta þeim 
áherslum sem þar eru í grunnnámi í tréiðnabrautum. Hér er farið vítt 
og breitt yfir helstu vinnuaðferðir, helstu handverkfæri kynnt og miðað 
við þær aðstæður sem víðast er að finna í grunnskólum. Það gefur 
augaleið að ekki er ætlast til að nemendur vinni með bókina á eigin 
spýtur heldur er hér safnað saman því helsta sem undirbýr nemendur 
undir verknámsbrautir framhaldsskólanna. 

Aðstæður í grunnskólum landsins eru æði misjafnar og kennarar 
með misjafnan bakgrunn og menntun. Ekki er unnt að lýsa í stuttu 
máli vinnuaðferðum þannig að kennarinn verður að vera fær um að 
leiðbeina nemendum sínum við réttar og viðurkenndar vinnuaðferðir og 
vinnustellingar. Enn fremur er ekki fjallað sérstaklega um öryggisþætti í 
smíðastofunni þar sem það er eitt af höfuðverkefnum kennara að fræða 
nemendur sína um öryggi og meðferð verkfæra og efna. Vert er að geta 
þess að samkvæmt lögum og reglum mega unglingar ekki vinna við vélar 
nema einföld rafmagnshandverkfæri. Því er hér lögð áhersla á vinnu 
með handverkfæri enda verður enginn góður smiður án þess að kunna 
að meðhöndla þau. Umgengnisreglur eru einnig nokkuð misjafnar eftir 
kennurum og skólum og verður því að láta kennurum eftir að fjalla um 
þau efni. Hér er heldur ekki hægt að vera með tæmandi lýsingar á öllum 
þeim þáttum sem við koma kennslu í smíðum og verður að gera ráð 
fyrir að kennarar, sem taka að sér kennslu í þessum greinum, kunni til 
verka eða afli sér þekkingar til að kenna þessa grein svo vel fari. 

Viðarfræði
Frá alda öðli hafa menn notað við til að gera sér áhöld, verkfæri, hús og 
farartæki. Á landnámsöld var sagt að Ísland væri skógi vaxið milli fjalls 
og fjöru og líklegt er að landnámsmennirnir hafi nýtt sér viðinn eins og 
önnur landsins gæði til hins ýtrasta. 

Ólíklegt er að íslenski skógurinn hafi verið það gróskumikill að 
hægt hafi verið að byggja skála og skip úr honum, enda er þess getið 
í fornsögunum að menn hafi flutt efni til þessara þarfa frá Noregi. 
Sennilegt er að rekaviður hafi þó verið aðaluppspretta þess viðar sem 
menn þurftu til allra smíða frá fornu fari enda er getið um það í annálum 
að farnar hafi verið sérstakar ferðir norður á Strandir  til að sækja 
þangað við til smíða. Eins og allir vita eru nytjaskógar löngu horfnir hér 
á landi og því verðum við að afla okkur timburs með öðru móti. Allt það 
timbur sem við sjáum nú til dags er flutt inn frá öðrum löndum, mest 
frá norðurálfu, en ýmis harðviður og annar fínni smíðaviður er fenginn 
frá fjarlægum heimsálfum. Það er mikilvægt fyrir þann sem ætlar sér 
að smíða eitthvað úr timbri að kynna sér gerð og möguleika viðarins 
sem smíðaefnis. Timbur er líka dýrt efni og þess vegna er ekki síður 
mikilvægt að kunna skil á því og læra að nýta efnið sem best. 

Hér á eftir verður fjallað um algengustu viðartegundir og önnur efni 
sem við notum í smíðinni, sagt frá hvaðan tegundirnar eru ættaðar, 
greint frá innri byggingu trés og nokkrum gerðum plötuefnis. Fyrst 
skulum við þó fræðast örlítið um innri gerð trjágróðurs.

Alls eru þekktar um 30.000 trjátegundir í heiminum. Þær eru 
æði misjafnar að stærð og gerð, frá dvergvöxnum tegundum upp í 
risafururnar sem finnast í Kaliforníu og geta orðið allt að 120 metrar að 
hæð. Mismunandi jarðvegur og loftslag veldur því hvaða trjátegundir 
er að finna á mismunandi stöðum á jörðinni. Ekkert efni er jafn 
margbreytilegt að gerð og eiginleikum og trjáviður. Tré eru ýmist há, lág, 
bein eða kræklótt, ljós eða dökk, hörð eða mjúk, stökk eða sveigjanleg, 
létt eða þung. Sumar tegundir ilma vel en aðrar eru lyktarlausar, 
tegundir sem innihalda sýru, eru vatnsþolnar eða hitaþolnar. Vegna 
fjölbreytni tegundanna er hægt að finna við til svo til allra þarfa en það 
þarf þekkingu til að velja réttar tegundir við mismunandi aðstæður. 
Vegna þessarar fjölbreytni er trjáviður notaður til ýmissa smíða og við 
alls konar aðstæður, allt frá stórum skipum og niður í tannstöngla. Með 
réttri meðhöndlun og viðhaldi getur viður enst í hundruð ára og fallega 
gerður viðarhlutur getur verið ómetanlegur. 

Risafururnar sem finnast í 
Kaliforníu geta orðið allt að 120 
metrar á hæð. 

Myndin er tekin í Keflavík í 
Árneshreppi á Ströndum. Þar er 
aragrúi af rekadrumbum eins og 
nafnið á víkinni gefur til kynna. 

Skógarhögg
Á Norðurlöndum og víðar í Norðurálfu er skógarhögg mikilvæg 
atvinnugrein. Þar fer eigandi skógarsvæðis um skóginn síðla sumars og 
merkir þau tré sem á að fella það árið. Skógarhöggið hefst svo í október 
eða nóvember og lýkur í janúar eða febrúar. Síðan er hafist handa við 
að flytja trén í sögunarmyllurnar. Það er gert ýmist á járnbrautum, 
þjóðvegum eða þeim fleytt niður eftir ám en það er algengasta 
flutningsleiðin. Í sögunarmyllunum eru trjábolirnir sagaðir í borðvið 
og planka af ýmsum gerðum. 

Oftast eru notaðar til þess sagir sem saga allan bol trésins í einu en 
þær eru með mörg sagarblöð í sterkri járngrind. Þetta er fljótlegasta 
aðferðin en stór hluti trjástofnsins fer þó til spillis þegar sagað er á 
þennan hátt og má ætla að 50–70% viðarins nýtist til fulls. Afgangurinn 
er svo nýttur sem eldiviður eða búin til úr honum viðarkvoða, þilplötur 
og þess háttar.

Bygging viðarins
Aðalhlutar lifandi trés eru þrír, það eru rót, stofn og króna. Rótin gegnir 
því hlutverki að veita trénu festu í jarðveginum og að sjúga vatn og önnur 
næringarefni úr jörðinni og flytja til stofnsins sem tekur við vatninu og 
næringarefnunum og dreifir til laufblaða og greina. Krónan á mikinn 
þátt í vexti og viðhaldi trésins þar sem laufblöð hennar taka til sín kolsýru 
úr andrúmsloftinu, tengja hana vatni og framleiða úr þessum efnum 
flókin efnasambönd. Til þessarar framleiðslu þarf orku og tréð nýtir 
sólarljósið og framleiðir hana með hjálp blaðgrænunnar. Á þennan hátt 
byggir tréð upp hinn lífræna líkama sinn. Við þessi efnaskipti verður 
til súrefni sem tréð losar út í andrúmsloftið og annað lífríki nýtur góðs 
af. Efnavinnslan er uppbyggingarstarf sem krefst orku og bindur orku. 
Öndunin er niðurbrotsstarf eða bruni sem leysir orku sem tréð þarfnast 
til að geta lifað og dafnað. Laufblöðin með sinni blaðgrænu má því með 
sanni kalla efnasmiðjur lífsins.  

Stofninn ber blaðkrónuna og greinarnar og lyftir blöðunum móti 
birtunni. Innst í honum er mergurinn og liggur eftir honum endilöngum. 
Börkurinn umlykur svo stofn og greinar trésins líkt og húð. Eins og 
húðin er hann lagskiptur og skiptist í ytri og innri börk. Ytri börkurinn er 
myndaður úr dauðum korkfrumum sem einangra tréð frá umhverfinu. 

Á Norðurlöndum og víðar í 
Norðurálfu er skógarhögg mikilvæg 

atvinnugrein.

Undir honum er innri börkurinn en hann er myndaður úr lifandi 
frumum. Undir berkinum er feitt slímkennt lag sem kallast vaxtarlag eða 
ungvefur. Í ungvefnum myndast barkarfrumur að utan en viðarfrumur 
að innan. Á vorin myndar vaxtarlagið ljósar og þunnar viðarfrumur en 
þegar dregur nær hausti myndar það stærri frumur og dekkri. Hringirnir 
sem myndast á þennan hátt sjást vel þegar tré er sagað þvert á bolinn. 
Vorbaugarnir eru ljósir og mjúkir en haustbaugarnir dökkir og harðir. 
Vorbaugarnir og haustbaugarnir mynda báðir þann við sem bætist 
utan á stofninn á hverju ári og saman nefnast þeir árbaugar (árhringir). 
Þannig er auðvelt að lesa aldur trjáa með því að telja árhringina. Tré 
sem vaxa í hitabeltinu eru þó með mjög óljósa árbauga vegna þess að 
þar er lítill sem enginn munur á sumri og vetri og munur á vor- og 
haustbaugum er ekki greinilegur. 

Yngstu árhringirnir eru ekki eins trénaðir og þeir eldri og eru þess 
vegna lausir í sér og í þeim er mun meira af næringarefnum trésins. Þessi 
hluti trésins er kallaður rysja. Viðurinn í ystu árhringunum (rysjunni) er 
því viðkvæmari fyrir raka og ekki eins sterkur og aðrir hlutar viðarins, og 
þar af leiðandi ekki eins góður smíðaviður. Besti smíðaviðurinn er næst 
miðju trésins. Hann er kallaður kjarni eða kjarnviður. Frumur trésins 
eru flestar aflangar og liggja eins og stofninn. Sumar liggja þó þvert á 
stofninn, frá ungviðnum og inn að mergnum og mynda merggeislana.

Viðaræðarnar liggja hins vegar með ýmsu móti. Í sumum trjám liggja 
þær svo að segja þráðbeint upp eftir stofninum, nema þar sem kvistir 
eru í honum en þar bugðast þær um kvistinn. Í öðrum trjátegundum 
liggja æðarnar í alls konar bugðum og sveipum sem nefnast vígindi 
(stundum kallað flammar). Útlit árhringanna hefur afgerandi áhrif 
á útlit viðarins. Borðviður  sem skorinn er úr trénu næst berkinum 
hefur örvarlaga mynstur (flamma) sem verða til vegna þess að tréð er 
mjórra að ofan en neðan og því eru færri árhringar ofan til í trénu en 
neðanverðu. Þetta mynstur verður mjög líflegt og fjölbreytilegt og efnið 
kallað flatskorið efni. Borð sem skorið er úr miðju trésins hefur beint, 
röndótt og reglulegt mynstur og er kallað mergskorið efni. Ef efnið 
er tekið úr mjög greinóttu og óreglulegu tré fæst langfjölbreytilegasta 
mynstrið. Efni af þessu tagi er þó viðkvæmast fyrir rakabreytingum og 
í því getur verið mikil spenna sem gerir það erfitt í vinnslu. Flatskorið 
efni er mun betri smíðaviður en mergskorna efnið er stöðugast og því 
besti smíðaviðurinn. 

Yngstu árshringirnir eru kallaðir 
rysja. Besti smíðaviðurinn er næst 
miðju trésins.

Ytri börkurinn er myndaður úr 
dauðum korkfrumum sem einangra 
tréð frá umhverfinu. Undir honum 
er innri börkurinn en hann er 
myndaður úr lifandi frumum.

Kjarnaviður

Rysjuviður

Mergur

Vaxtarlag

Kvistur

Börkur

Áhrif raka á viðinn
Þegar tré eru felld eru þau gegnsósa af vatni. Talið er að allt að helmingur 
þungans í nýfelldum viði sé vatn. Lauftré binda þó minna vatn en 
barrtré. Vatnið er bæði laust vatn og vatn sem bundið er í viðnum. Lausa 
vatnið er á milli viðarfrumnanna og innan í þeim en fasta vatnið er í 
frumuveggjunum og í föstum tengslum við þau efni sem í þeim eru. 
Ósöguð tré sem liggja lengi úti í sólskini og þurrki rifna og koma oft 
gapandi rifur á þau. Orsökin er að tréð þornar meira að utan en innan og 
að rysjan rýrnar meira en kjarninn. Viðurinn leitast alltaf við að aðlaga 
sig raka umhverfisins. Ef umhverfið er þurrara en viðurinn þornar hann 
og rýrnar en sé loftrakinn meiri en viðarrakinn drekkur hann í sig raka 
og þrútnar. Þetta veldur því til dæmis að hurðir og gluggar verða stíf í 
körmum og erfitt verður að opna og loka þeim. Þegar vatnið losnar úr 
viðnum léttist hann og rýrnar, mest á þverveginn. Sú hlið borðviðar sem 
snýr að rysjunni (úthlið trésins) er kölluð rangsíða en hin sem snýr að 
miðju trésins nefnist réttsíða (merghlið). Ungviðurinn (rysjan) rýrnar 
mun meira en kjarnviðurinn. Það veldur því að rangsíðan verður íhvolf 
við þurrkun en réttsíðan kúpt.

Viðargallar
Við val viðartegundar í smíðisgrip þarf að huga að mörgu. Viðurinn 
þarf að henta þeim aðstæðum sem nota á hlutinn við, hann þarf að þola 
slit og álag og vera auðveldur í vinnslu. Þar sem smíðishlutir þarfnast 
mismunandi smíðaaðferða þarf að velja efni sem hentar aðferðum og 
aðstæðum. 

Í öllum viði eru einhverjir gallar sem rýra gæði hans. Algengastir eru 
kvistir. Kvistir eru leifar greina sem hafa orðið eftir inni í stofninum. 
Trefjar greina sem liggja út frá mergnum eru þvert á stefnu trefjanna í 
stofni trésins. Þess vegna verður vinnsla kvistanna erfið og vandasöm. 
Til eru mismunandi gerðir kvista. Ef grein er skorin af ungu tré við 
stofninn þekur tréð sárið með nýjum frumum og leifar greinarinnar 
hverfa inn í stofninn. Trefjarnar utan við verða beinar og kvisturinn ljós 
á litinn. Það eru kallaðir grónir kvistir. Þar sem greinar fúna og rotna að 
stofninum heldur tréð áfram að vaxa utan um greinarstubbinn og trefjar 
greinarinnar vaxa ekki saman við trefjar stofnsins. Kvisturinn verður 
því dauður og liturinn dökkur. Þessir kvistir vilja gjarnan losna úr vegna 

Viðurinn leitast alltaf við að aðlaga 
sig raka umhverfisins.

Kvistir eru leifar greina sem hafa 
orðið eftir inni í stofninum.

þess að þeir hafa ekki vaxið með stofninum. Efni með dauðum kvistum 
er mun lakari smíðaviður en efni með lifandi kvistum. Þess vegna er rétt 
að velja sér kvistalaust efni eða efni með samvöxnum lifandi kvistum til 
smíða. 

Annar algengur viðargalli eru rifur sem myndast í efninu. Þær 
kunna að hafa orðið til áður en tréð var fellt eða við þurrkun efnisins. 
Harpeisgúlpur myndast í borðviði þegar glufa myndast á milli tveggja 
árhringa. Tréð fyllir í glufuna með viðarkvoðu sem nefnist harpeis. Ekki 
er hægt að nota efni með þessum göllum á flötum sem eru sýnilegir. 
Rifur og harpeisgúlpa verður alltaf að fjarlægja með því að hefla efnið 
eða saga gallana frá.

Viðartegundir
Öllum viðartegundum má skipa í tvo aðalflokka: barrtré og lauftré. Þó 
að íslenskir skógar séu hvorki stórir né gróskumiklir má gera ráð fyrir 
að allflestir þekki algengustu trjátegundir sem vaxa hér á landi, s.s. birki, 
reyni og víði. Allar þessar trjátegundir bera lauf á sumrin en fella þau á 
haustin og kallast því lauftré. 

Tegundir eins og fura og greni eru með grænar, hvassar og aflangar 
nálar, sem kallast barr, í stað laufblaða og eru sígræn, þ.e. þau fella ekki 
barrið á haustin. Undantekning frá þessu er lerkið en það fellir sitt barr 
á haustin og skrýðist grænum lit hvert vor þegar nýjar barrnálar vaxa. 
Barr lerkisins er mjúkt viðkomu en barr hinna trjánna er oftast hart 
og stingandi. Einkenni barrviðar er beinvaxinn stofn og ljós viður. Þess 
vegna er viður barrtrjáa  notaður þar sem þörf er fyrir langt og beinvaxið 
efni, s.s í símastaura og gólfbita. Barrviðartegundir eru alla jafnan 
mýkri viður og fljótvaxnari en lauftré. Viður þeirra er oftast kallaður 
mjúkviður en viður lauftrjáa harðviður. Hér á eftir verður minnst á þær 
viðartegundir sem algengastar eru en vitanlega eru til ótal fleiri tegundir 
sem ekki er ástæða til að telja upp hér.

Öllum viðartegundum má skipa í 
tvo aðalflokka: barrtré og lauftré.

Barrviður
Fura
Fura er sú viðartegund sem algengust er til allra almennra smíða 
á norðlægum slóðum. Kemur þar margt til, hún er ein algengasta 
viðartegundin á þessum slóðum, hún þolir vel rakasveiflur og er frekar 
auðunnin. Til eru um áttatíu tegundir af furu í heiminum en skógarfuran 
er algengust hér á landi og er flutt inn frá Svíþjóð, Noregi, Finnlandi, 
Póllandi og Rússlandi. Kjarninn í góðri skógarfuru er jafn og þéttur 
og hún er gulhvít á litinn en kvistirnir eru rauðbrúnir og mýkri heldur 
en í greni. Haustbaugarnir eru dekkri en vorbaugarnir og getur verið 
þó nokkur munur á breidd árhringanna, allt eftir því hvernig árferðið 
hefur verið. Furan er góður smíðaviður og mikið notuð í innréttingar og 
húsgögn. Hún er einnig ákjósanlegur viður í hurðir og glugga því hún 
þolir vel sveiflur í loftraka. 

Greni
Grenið er álíka útbreitt og furan og víða algengara en hún, s.s. í Noregi. 
Innri börkur grenisins er dekkri en á furunni en rysja og kjarni eru nærri 
því eins. Viðurinn er mjög ljós, næstum hvítur en þó með gulleitum blæ, 
en kvistirnir eru mjóir og mjög harðir og liggja oftast þvert á árhringina. 
Grenið er ekki eins góður smíðaviður og furan þar sem það er lausara í 
sér. Til eru margar gerðir af greni og má þar nefna rauðgreni, blágreni, 
sitkagreni og fleiri. 

Lerki
Lerkið er rauðbrúnn viður með gulhvíta rysju. Það er afar seigur og 
endingargóður viður, langtrefjóttur og þéttur. Lerkið er auðvelt í vinnslu 
og það hefur mikið viðnám við fúa. Það er ekki mjög algengt en þó er 
farið að nota það meira í seinni tíð til smíði utanhúss. 

Fura er sú viðartegund sem 
algengust er til allra almennra 

smíða á norðlægum slóðum.

Greniskógur í Heiðmörk.

Laufviður
Eik
Eikin er sá harðviður sem er einna mest notaður til smíða. Eikartré 
eru seinvaxin og verða ekki fullþroskuð fyrr en um 160 ára gömul 
en geta orðið 1000 ára. Eikin er algengust í Mið-Evrópu, Rússlandi, 
á Balkanskaganum og í Norður-Ameríku. Eins og áður sagði er eikin 
harðviður. Munurinn á kjarna og rysju er mikill, bæði í útliti og að  
gæðum, og er til dæmis alveg bannað að nota rysjuna til skipasmíða 
þar sem hún stenst ekki þær kröfur sem gera verður til styrkleika í 
tréskipum. Rysjan er ljós en kjarninn er ljósgulur en dökknar mikið 
með aldrinum. Góð eik er jafnlit og árhringirnir eru breiðir. Eikin er 
mikið notuð í húsgögn, parket, skip og reyndar alls staðar sem þörf er á 
sterku og endingargóðu timbri. Hún er sérlega hentug í hluti sem þarf að 
sveigja og móta, eins og í skipsskrokka og ámur, þar sem viðarfrumurnar 
eru mjög langar og seigar. Eikin inniheldur mikla tanninsýru og er því 
ekki nothæf í skurðarbretti við kjötvinnslu. Hún er hins vegar mikið 
notuð í ílát til víngerðar og vínámur úr eik gefa víninu ákveðið bragð 
sem gjarnan er sóst eftir. Eik sem kemst í snertingu við vatn verður 
gráleit eða svört á litinn vegna sýrunnar. Þess vegna þarf alltaf að verja 
eikarhluti sem eiga að vera úti með fúavörn, málningu eða viðarolíu.

Beyki 
Beyki vex um mestalla Evrópu, í Norður-Ameríku og Asíu. Á suðurhveli 
jarðar finnast einnig nokkrar tegundir en þær fella ekki laufið á haustin 
heldur eru sígrænar. Tréð verður 30–40 metra hátt og getur orðið 300 
ára gamalt. Liturinn er ljósbrúnn í ungum trjám en rauðleitur í þeim 
eldri. Viðurinn er þéttur og harður og er einkar hentugur í alls konar 
eldhúsáhöld vegna þess að hann inniheldur lítið af sýru. Beyki er líka 
mikið notað í margs konar áhöld auk þess að henta vel í trégólf, húsgögn 
og allt sem þarf að vera slitsterkt. 

Birki
Birkitréð er fremur smávaxið og kræklótt en afar harðgert tré sem vex 
víða. Algengasta villta tréð á Íslandi er birkið og þeir fáu villtu skógar 
sem hér er að finna eru að megninu til birki. Viðurinn í ungum trjám er 
mjög ljós, næstum hvítur en dökknar og gulnar með aldrinum. Enginn 

Eikartré í Frakklandi.

Algengasta villta tréð á Íslandi er 
birkið. 

munur er á rysju og kjarna. Birki er hentugt til útskurðar þar sem 
viðurinn er þéttur án þess að vera mjög harður. Birkið er að stærstum 
hluta notað í húsgögn og krossvið.

Tekk
Tekk vex einkum á Austur-Indlandi og menn fóru ekki að nota það að 
ráði í Evrópu fyrr en á seinni hluta 19. aldar. Trén verða 40–50 metra há 
og allt að rúmum metra í þvermál. Viðurinn er dökkbrúnn og harður og 
í honum er mikil fita. Hann er því ákjósanlegur til smíða á hlutum sem 
þurfa að þola miklar sveiflur í raka, s.s. í útihurðir og karma, í skipshluta, 
húsgögn, skrautmuni og margt fleira.

Mahóní
Mahóní vex eingöngu á svæðinu í kringum Mexíkóflóa. Tréð er ekki 
hávaxið, verður ekki mikið hærra en 30 metrar á hæð en getur orðið 
mjög svert allt að 4 m í þvermál. Það er seinvaxið og ekki fullþroska 
fyrr en um 200 ára gamalt. Viðurinn er harður og þungur og mjög 
endingargóður bæði úti og inni. Viðurinn er ljósbrúnn eða rauðbrúnn 
en rysjan ljósgul. Mahóní er eftirsóttur viður til smíða bæði í húsgögn 
og til skipasmíða. Til eru margar tegundir af mahóní, hver með sín 
sérkenni, og eru tegundirnar oftast kenndar við svæðin sem þær vaxa 
á. Flestar ekta mahóní tegundirnar eru orðnar sjaldgæfar og á seinni 
árum hafa komið fram margar viðartegundir frá ýmsum heimshornum 
sem svipar til mahónís í útliti. Þessar viðartegundir eru oft seldar sem 
mahóní en eru lakari smíðaviður en ósvikið mahóní. 

Plötuefni
Krossviður
Fyrir rúmum eitt hundrað árum var fundin upp í Frakklandi vél þar sem 
hægt var að flá viðardrumba niður í þunnar flögur. Þessar viðarþynnur 
voru síðan límdar saman þrjár í einu þannig að tvær þeirra sneru eins en 
sú í miðjunni sneri þvert á hinar. Þessar samanlímdu þynnur voru nefndar 
krossspónn eða krossviður. Með árunum hefur framleiðsla á krossviði 
tekið nokkrum breytingum en grundvallaraðferðin er alltaf sú sama; 
viðarþynnurnar eru alltaf lagðar sitt á hvað þannig að viðartrefjarnar 

Mahóní tré í Salvador

liggja þvert hver á aðra, eða í kross. Spónninn eða flögurnar eru einkum 
fura og birki og límið sem notað er þolir raka mjög vel. Spónninn getur 
verið af breytilegri þykkt og ræðst þykkt plötunnar af þykkt hans og 
fjölda spónlaganna.

Spónaplötur
Annað algengt plötuefni eru spónaplötur. Þær eru gerðar úr spæni og 
sagi sem hrært er út í límgraut og síðan pressað saman með miklum 
þrýstingi. Þær eru notaðar í alls konar húsgögn, veggklæðningar og 
allt sem nöfnum tjáir að nefna þar sem plötuefnið verður ekki fyrir 
miklum raka. Helsti ókostur spónaplatna er einmitt sá að ef þær blotna 
þá þrútna þær mjög mikið og límið í þeim eyðileggst. Einnig eru til 
plasthúðaðar spónaplötur sem notaðar eru í alls konar innréttingar, s.s. 
skápa og borðplötur. Kantinn sem er sýnilegur verður alltaf að kantlíma, 
annaðhvort með trélista eða plastþynnu.

MDF
MDF er tilbúið efni líkt og spónaplötur. Efnið er brúnt að lit og með 
sléttri áferð. Í það eru notaðar alls konar viðartrefjar sem pressaðar eru 
saman undir miklum þrýstingi. Efnið er notað mikið í innréttinga- og 
húsgagnasmíði, einkum í fleti þar sem á að mála eða sprautulakka. Það 
er mjög auðunnið en galli er hve mikið ryk myndast við vinnsluna.

Verkfærafræði
Allt frá fyrstu tíð hafa alls konar handverkfæri fylgt manninum og verið 
honum til gagns á þróunarbrautinni. Í fyrstu voru þetta einfaldir steinar 
sem menn fundu á vegi sínum en síðan fóru menn að laga þá til og móta 
eftir þörfum hvers og eins eða eftir því til hvers verkfærið átti að notast. 
Í tímans rás voru þessi tól þróuð og endurbætt ásamt því að farið var að 
nota ný efni til verkfærasmíðinnar, s.s. tin, brons og síðan járn og olli það 
hvað mestum breytingum. Þessi þróun varð einna örust í Suður-Evrópu 
og hafa rannsóknir á verkmenningu Rómverja sýnt að þeir voru farnir 
að nota sagir úr járni og einfalda hefla löngu á undan íbúum Norður-
Evrópu. Talið er að norrænir smiðir hafi hver í sínu lagi þróað sín eigin 
verkfæri og náð fullkomnu valdi á þeim og ekki talið sig þurfa önnur, 
að minnsta kosti bera smíðisgripirnir ekki með sér að vantað hafi áhöld. 

Gamlir heflar.

Á söguöld var algengt að hvert heimili hefði sitt áhaldasafn enda urðu 
menn að treysta á sjálfa sig og sína nánustu. Áhöldin gátu verið nokkuð 
misjöfn, allt eftir því hverjar þarfirnar voru og hversu efnaðir og hagir 
menn voru. Flest verkfæranna voru ýmis konar slagverkfæri, s.s. hamrar 
og einföld eggjárn eins og hnífar, axir og sköfur. Ýmis mælitæki þekktust 
einnig, til dæmis línur, einföld málbönd og lóð til lóðréttra mælinga. 

Það var ekki fyrr en á öndverðri 15. öld sem frumgerðir þeirra 
verkfæra sem við þekkjum í dag litu dagsins ljós. Langt fram á þessa öld 
var algengt að smiðir smíðuðu sér sín eigin verkfæri og var oft um að 
kenna bágum efnahag ásamt þeirri einangrun sem fólk á Íslandi bjó við. 
Með bættum hag almennings hafa verksmiðjuframleidd verkfæri tekið 
við af þeim heimagerðu en oft þurfa smiðir að búa sér til sérsmíðuð 
áhöld til að leysa verkefni þar sem hin hefðbundnu áhöld duga ekki 
til. Þetta, ásamt fjölhæfni íslenskra smiða, hefur gert þá að eftirsóttum 
vinnukrafti erlendis, þar sem þeir hafa þótt bæði duglegir og úrræðagóðir. 
Nútíma verksmiðjuframleidd verkfæri eru oftast gerð úr betri efnum, 
eru bæði sterkari og endingarbetri en þau heimagerðu. Þar sem þau eru 
mjög fjölbreytt hefur þeim verið skipt niður í flokka eftir gerð þeirra og 
notkunarsviði. Áhöld til járnsmíða eru flokkuð frá trésmíðaverkfærum 
og hamrar eru ekki flokkaðir sem mælitæki. Svokölluð óvirk áhöld eru 
t.d. hamrar, þvingur og mælitæki en virk áhöld eru t.d. öll bitverkfæri, 
s.s. sagir, sporjárn og heflar.

Hefilbekkurinn
Þó að hér eigi aðallega að fjalla um handverkfærin er ekki úr vegi 
að minnast á eitt mikilvægasta verkfæri trésmiðanna en það er 
hefilbekkurinn. Hann var í upphafi aðeins vinnuborð en í tímans rás 
hefur hann fengið á sig ákveðna mynd. Stærsti hlutinn er bekkplatan. 
Hún er oftast 5–8 cm þykk, en þykkari að framan, 10–15 cm. Platan er 
ýmist úr furu eða harðviði og samanlímd til að forðast vinding.

Á bekknum eru tangir, framtöng og baktöng (afturtöng). 
Skrúfgangurinn til að færa til tangirnar er ýmist úr stáli eða tré og er 
stál algengara á nýrri bekkjum. Framtöngin er til að klemma lóðrétt 
til dæmis plötur eða hillur, en baktöngin er fest við sleða sem er hluti 
af bekkplötunni og þvingar bæði lóðrétt og lárétt. Þegar unnið er með 

Gamlar axir.

stóra eða langa hluti í framtönginni þarf að nota hjálpartæki til að halda 
undir endann sem ekki er klemmdur með tönginni. Þetta hjálpartæki 
nefnist bekkþræll. Hann hvílir á gólfinu og er settur undir þann enda 
stykkisins sem töngin klemmir ekki og kemur því í veg fyrir að það halli 
við vinnuna. 

Ofan á bekkplötunni er röð gata sem í eru settir svonefndir bekkhakar, 
en þeir eru látnir standa upp úr plötunni þegar halda þarf fjöl eða kubb 
föstum með hjálp baktangarinnar. 

Hakarnir eru oftast úr stáli en stundum úr plasti. Á bakhluta 
plötunnar er renna eða skúffa sem kallast bekkskúffa og er ætluð til að 
geyma verkfæri eða þess háttar en einnig er algengt að nota hana undir 
spæni eða annað sem fellur til við vinnuna.

Bekkstóllinn er svo undirstaða bekksins en það er trégrind sem oftast 
er gerð úr furu. Í seinni tíð er orðið algengt að hafa bekkstólinn úr járni 
og þannig útbúinn að hægt er að hækka eða lækka bekkplötuna. Þetta 
er gert  til þess að bekkurinn henti smiðum af mismunandi hæð, allt frá 
ungum börnum til fullorðinna. 

Umhirða hefilbekkjarins 
Hver sá sem vinnur við hefilbekk verður að hafa í huga að hann er dýr 
og þarfnast góðrar umhirðu. Þegar unnið er á bekknum með bitjárnum 
er gott að hafa plötu úr krossviði eða áþekku efni undir stykkinu sem 
verið er að vinna við til að koma í veg fyrir að bekkplatan verði fyrir 
skemmdum, þær skemmdir gætu aftur skemmt smíðastykki sem eru 
lögð á plötuna síðar meir. Einnig þarf að varast að lím eða önnur efni 
nái að festast við plötuna. Óþarfa átök á tangirnar geta skemmt bekkinn, 
sérstaklega ber að varast að reyna of mikið á framtöngina. Góður smiður 
skilur alltaf vel við hefilbekkinn að lokinni notkun, sópar af honum og 
skrúfar tangirnar lauslega saman. 

Hefilbekkur með stillanlegum 
fótum.

Slagverkfæri

Hamrar og kjullur
Til eru margar gerðir af hömrum og má segja að hver iðngrein hafi sína 
sérstöku gerð sem hönnuð er með tilliti til hlutverks síns. Samt sem áður 
eru þeir allir byggðir á sömu hugmyndinni, það er haus með skalla og 
skafti. Hér á eftir verða taldar upp helstu gerðir hamra sem notaðir eru 
í trésmíðinni.

Klaufhamar
Að öllum líkindum eru klaufhamrar þeir hamrar sem flestir þekkja. 
Hausinn er úr hertu stáli og er framhluti hans kallaður hnakki en framan 
á honum er skallinn. Skallinn er annaðhvort flatur eða kúptur en kúpan 
dregur úr því að skallinn marki í flötinn þegar neglt er. Að baki hnakkans 
er hálsinn og ef hamarinn er með plast- eða tréskafti er gat í gegnum 
hausinn og skaftið fest í gegnum það með fleygum. Aftast á hamrinum 
er svo klaufin en hún getur verið bein eða bogin og er þá sú beina ætluð 
til að kljúfa með en sú bogna er betur fallin til naglhreinsunar. 

Pinnahamar
Pinnahamarinn einkennist af mjóum og löngum haus sem er með 
munna á öðrum enda en skalla á hinum. Þessir hamrar eru hentugir til 
að negla pinna eða aðra mjóa nagla. Skaftið er úr harðviði.

Kjulla
Kjullan er mjög gamalt slagverkfæri en gegnir enn þá sínu hlutverki þótt 
önnur verkfæri, s.s. plasthamarinn, hafi komið fram. Hún er gjarnan 
gerð úr beyki, birki eða öðrum harðviði og er einkum notuð til að drífa 
bitjárn, s.s. sporjárn og útskurðarjárn. Einnig er kjullan hentug við 
samlímingar og slíkt. Hún er þægileg þar sem hún er sívöl og ekki þarf 
því að hugsa um að snúa skallanum að því sem verið er að negla. 

Plasthamar
Segja má að plasthamarinn sé arftaki kjullunnar en haus hans er úr plasti 
og skaftið úr tré. Plasthamrar eru hentugir við sömu störf og kjullan en 
þeim hættir til að spænast upp og brotna ef ekki er hugað að því að láta 
skallann hitta rétt á höggflötinn.  Plasthamarinn er einnig notaður til að 
negla ryðfría nagla þar sem hann markar ekki í haus naglans.

1 og 4 Plasthamrar.

2 Pinnahamar.

3 Kúluhamar.

5 Klaufhamar.

1                   2             3                 4                    5

Þvingur
Þvingur eru afar mikilvæg hjálpartæki við alla smíði. Það er erfitt að 
vinna bæði í tré og járn án þess að festa vinnslustykkið vel. Áður fyrr 
voru þvingur gerðar úr tré en nú til dags eru járnþvingur algengastar 
enda miklu endingarbetri. Tangirnar á hefilbekknum eru líka góðar 
þvingur, einnig eru skrúfstykki afbragðsgóð til að þvinga og festa hluti 
í. Þegar þvingað er verður að gæta þess að kjaftar þvingunnar eða 
skrúfstykkisins setji ekki mark á hlutina sem verið er að þvinga. Gott ráð 
er að setja viðarkubb eða eitthvað áþekkt á milli kjaftanna og hlutarins 
sem unnið er við. 

Kjálkaþvinga
Algengasta gerð þvinga er byggð upp á vinkli þar sem styttri armurinn 
er úr steypujárni en hinn úr flatjárni og kallast hún kjálkaþvinga. Upp á 
flatjárnið er rennt öðrum armi úr steypujárni og á enda hans er skrúfa 
með snúanlegri tölu á öðrum endanum en haldi á hinum. Síðan er hægt 
að stilla gripvíddina með því að renna lausa arminum eftir flatjárninu en 
við herslu á skrúfganginum læsist hann í tennur á innri kanti flatjárnsins. 
Þvingurnar eru fáanlegar í ýmsum stærðum, bæði í lengd og gripdýpt. 

Flekaþvingur
Flekaþvingur eru langar þvingur þar sem flatjárn eða biti er meginhluti 
þvingunnar. Á öðrum enda þvingunnar er skrúfa með plötu framan á en 
eftir flatjárninu gengur sleði með haka sem læsist í tennur á flatjárninu 
við herslu. Ef um bita er að ræða er sleðinn yfirleitt festur með pinna sem 
gengur í gegnum göt á sleðanum. Þessar þvingur eru líka oft kallaðar 
hurðaþvingur en þá eru þær oftast stærri og voldugri. Önnur og nú 
orðið algengari útfærsla á þessum þvingum eru rörþvingur þar sem rör 
kemur í stað flatjárnsins og annar útbúnaður kemur í stað pinnans sem 
festir sleðann.

Hornþvingur
Hornþvingur eru í raun tvær þvingur sem mynda 90° horn. Þeim er ætlað 
að spenna saman geirunga. Þær eru mjög hentugar við samsetningu 
myndaramma og annarra smærri hluta sem mynda eiga 90° horn. 
Svipaðar eru rammaþvingur sem gerðar eru úr fjórum vinklum, snúru 
og strekkjara. 

Kjálkaþvingur, hornþvinga, 
flekaþvinga og fjaðraklemma.

Fjaðraklemmur
Fjaðraklemmur eru hentugar við allar smærri samsetningar. Einnig 
koma þær að góðum notum við alls konar stillingar þar sem þörf er á 
hjálparhönd. 

Mælingar og mælitæki
Enginn smiður getur verið án mælitækja, þar sem öll smíði byggist að 
einhverju marki á málum og mælingum. Til þess að góður árangur náist 
við smíðina er afar nauðsynlegt að vera nákvæmur við allar mælingar. 
Þegar smíða á hlut verður alltaf að mæla efnið sem nota á. Við mælingar 
eru notuð ýmis tæki, allt eftir því hvað á að mæla. Tækin nefnast einu 
nafni mælitæki. Þau eru misnákvæm og eru grófari mælitæki notuð 
þegar ekki er gerð mjög mikil krafa um nákvæmni en fínni mælitæki 
sem mæla upp á brot úr millimetra eru notuð þegar nákvæmni er þörf. 
Algengustu tækin til lengdarmælinga eru tommustokkur, málband og 
strikmál. Til eru fjölmargar gerðir af mælitækjum en hér verður aðeins 
minnst á þau sem við notum helst í skólanum. 

Tommustokkar
Tommustokkurinn er líklega algengasta mælitækið við trésmíðar. Hann 
er yfirleitt úr tré og hægt er að leggja hann saman þannig að lítið fer fyrir 
honum og rúmast vel í vasa. Stokkarnir eru í tveimur lengdum, eins og 
tveggja metra, og er sá styttri algengari. Mælikvarðinn sem stimplaður 
er á stokkinn er oft bæði í tommum og sentimetrum en nú gerast 
tommustokkar sem eingöngu eru stimplaðir með sentimetrakvarðanum 
algengari, þar sem tommur eru óðum að hverfa sem mælieining. 

Málbönd
Málbönd eru eins konar upprúllanlegir tommustokkar. Í stað þess að vera 
úr tré eru þau gerð úr stálþynnu, taui eða öðrum liprum en sterkum efnum. 
Líkt og tommustokkar eru þau ýmist með tommu- eða sentimetramáli 
og oft hvoru tveggja. Þau fást í ýmsum lengdum en algengust eru þau 
styttri 1–3 m. Yfirleitt eru málbönd áreiðanlegri en tommustokkar úr 
viði þar sem  viðurinn er viðkvæmur fyrir rakabreytingum. Liðamótin á 
tommustokknum slitna einnig með tímanum, stykkin geta þá gengið til 
og lengdin orðið ónákvæm. Stálið breytir sér minna.  

Fjaðraklemmur.

Mælitæki af ýmsum gerðum.

Vinklar
Vinklar eru mikið notuð mælitæki. Þeir eru alltaf með 90° horni og 
oft með innbyggðu 45° horni líka. Þeir eru oftast úr málmi en eru 
einnig til úr plasti. Þeir skiptast í tvær gerðir, kantvinkla og flatvinkla. 
Kantvinklarnir eru frekar smáir með lengri arminn 10–25 cm langan 
enda notaðir til að mæla kanta, endatré og minni horn. Flatvinklarnir 
eru helst notaðir til að mæla plötur og við allar stærri mælingar. Lengri 
armur þeirra er yfirleitt um 60 cm að lengd. Til er afbrigði kantvinkla 
sem kallast sambyggður vinkill en hann er þannig að styttri armurinn, 
sem einnig er 45° horn, er færanlegur eftir þeim lengri og jafnvel hægt 
að taka hann af og nota sem reglustiku. Þessir vinklar eru yfirleitt með 
hallamáli og fást líka með gráðuboga. Þeir eru ekki eins nákvæmir og 
fastir vinklar en eru samt hentugir. 

Sniðmát
Sniðmát eru svipuð kantvinklum nema hvað styttri armurinn er 
stillanlegur og því er hægt að mæla hvaða horn sem er. Til þess að festa 
mátið er notuð spenniskífa. 

Rissmát
Rissmát er notað þegar þarf að strika nákvæmt meðfram köntum. Það er 
gert úr tveimur hlutum, haus og stokki, og er til bæði úr járni og plasti. 
Stokkurinn er yfirleitt með mælikvarða og á enda hans er hvöss nál sem 
rispar strikið í efnið. Hausinn, sem er með stoppskrúfu, stillir bilið frá 
oddinum en það er nákvæmlega  það bil sem verður frá kanti að striki. 

Sirkill
Sirkillinn er oft kallaður hringfari og er til þess að strika hringi eða stika 
mál milli tveggja punkta. Oft er líka hægt að nota hann sem rissmát 
og kemur þá annar armurinn í stað nálarinnar en hinn í stað haussins. 
Armarnir eru ýmist með einum eða tveimur stáloddum en sirkill er 
líka til með blýi á öðrum oddinum. Þegar strikað er með sirklinum er 
öðrum oddinum stungið niður í efnið þar sem miðja hringsins á að vera 
en hinum oddinum ýtt í hring. Það verður að gæta þess að oddurinn 
sem er í miðjunni færist ekki úr stað, því þá verður strikið ekki hringur. 
Best er að láta þunga hvíla á miðjuoddinum en ýta hinum mjúklega í 
hring og ætti þá allt að vera í lagi með strikið. 

Rennimát
Rennimátið er afar hentugt verkfæri til að mæla ýmist utanmál eða 
innanmál hluta og það mælir líka dýpt gata. Það er bæði þægilegt og 
nákvæmt mælitæki og hægt er að mæla með nákvæmni allt að 1/20 úr 
millimetra. 

Slípiverkfæri
Þjalir og raspar
Þjalir og raspar eru meðal allra fjölbreytilegustu og fjölhæfustu verkfæra 
sem völ er á. Þau eru gerð úr málmi og duga til að vinna bæði í tré og 
málm sem og önnur efni. Til þessara nota eru til um 3000 gerðir og 
stærðir þjala og raspa. Hér verður aðeins fjallað um örfáar af algengustu 
gerðunum.

Þjalir
Gerð þjalar er í meginatriðum þannig að stærsti hluti hennar er blaðið en 
aftur úr því gengur tanginn. Á milli blaðs og tanga er hálsinn. Á blaðinu, 
oftast á báðum hliðum þess og venjulega á öðrum kanti, eru tennurnar. 
Þjalir eru til í þremur gerðum; einhöggnar, krosshöggnar (tvíhöggnar) 
eða sporaðar (fræstar). Þjalir með sporaðar tennur eru annaðhvort 
kúptar eða sívalar. Grófleiki þjalarinnar fer eftir gerð tannanna og eru 
einhöggnar þjalir fínastar, þ.e. gefa sléttustu áferð. Það sem skiptir þjölum 
í tegundir er gerð tannanna og lögun blaðsins. Lögunin getur verið á 
ýmsa vegu, s.s. jafnbreiðar, frammjóar, flatar, ferstrendar, flatkúptar 
(hálfkúptar), sívalar o.s.frv. Stærðir eru afar mismunandi en algengustu 
þjalirnar eru 15–20 cm. Til eru einnig mjög smáar þjalir, svonefndar 
nálaþjalir, en þær eru einkum ætlaðar í mjög fína vinnu. 

Raspar
Raspar eru í flestum tilfellum eins í útliti og þjalir. Tennur þeirra eru þó 
mun grófari og gisnari en tennur þjala enda eru þeir ætlaðir í grófvinnu. 
Úrval raspa er ekki eins mikið og þjala enda notkun þeirra takmarkaðri. 
Algengar gerðir eru tréraspur sem er líkur í útliti og flatkúpt þjöl og 
skóararaspurinn en hann er með fjórum mismunandi vinnsluflötum, 
bæði grófum og fínum. 

Raspar og þjalir.

Sandpappír
Þó sandpappír sé ekki verkfæri í eiginlegri merkingu orðsins er rétt að 
hafa hann með þeim í þessari upptalningu vegna þess hve mikilvægu 
hlutverki hann gegnir í allri fínsmíði og frágangi. Sandpappír er notaður 
til að gróf- og fínpússa yfirborð hluta. Grófleiki pappírsins er táknaður 
með númerum. Eftir því sem númer pappírsins er lægra er hann grófari 
og verður svo fínni með hærra númeri. Við pússun viðarhluta er t.d. 
grófpússað með pappír númer 60, 80 eða 100  en fínpússað með pappír 
númer 120, 180 til 240.

Hafa ber í huga að pússa alltaf í þá átt sem trefjarnar í viðnum liggja. 
Ef pússað er þvert á þær koma fram rispur sem eru mjög áberandi og 
eru lýti á smíðinni.

Ýmis hjálpartæki má nota til að auðvelda sér pússun með sandpappír, 
svo sem sandpappírsklossa, juðara, belti og fleira. 

Sandpappírsklossa er best að nota þegar pússa á sléttan flöt með 
sandpappír. Þá er sandpappírinn vafinn utan um klossann. Ef pússa á 
lítinn flöt eða kant sem á að haldast sléttur þarf að halda pússklossanum 
með sandpappírnum mjög stöðugum. 

Juðarar eru hins vegar frekar notaðir þegar um stærri og sléttari fleti 
er að ræða. Juðari er rafmagnsverkfæri sem færir sandpappírinn í hringi 
og vinnur þannig á viðnum. 

Bitverkfæri
Sporjárn
Við trésmíðavinnuna er sporjárnið eitt mest notaða handverkfærið. 
Það er ómissandi við flestar handunnar samsetningar og margs konar 
formun í tré. Nútíma sporjárn eru gerð úr sérstöku stáli og meðhöndluð 
sérstaklega til að fá sem skarpasta egg. Best er að geyma þau hangandi og 
aldrei ætti að leggja þau harkalega frá sér því við það geta komið skörð 
í eggina og bitið skemmst. Algengustu gerðir eru kantskorin sporjárn, 
ókantskorin sporjárn og höggjárn. Kantskornu járnin eru mest notuð 
við fínvinnu en þau ókantskornu við grófari verk. Höggjárnin eru hins 
vegar notuð við stórsmíði, s.s. húsasmíði og skipasmíði. Sporjárninu er 
skipt í þrjá hluta, blað, legg og handfang. Blaðið er hægt að fá í mörgum 
útgáfum en gerð þess segir nokkuð til um notkunarhlutverk sporjárnsins, 
s.s. tappasporjárn, holjárn (skólpar) og útskurðarjárn. 

Þegar sandpappír er notaður 
án þess að nota klossa er gott 
að þríbrjóta pappírinn svo að 
hann renni síður til í hendi og sé 
viðráðanlegri.

Sporjárnið er ómissandi við flestar 
handunnar samsetningar og margs 
konar formun í tré. 

Holjárn
Holjárn eru með íhvolfu blaði og aðallega notuð til að hola í tré. 
Tappasporjárn eru einkum notuð til að hreinsa upp úr nótum eða 
holum en útskurðarjárnin notuð við myndskurð í tré. Útskurðarjárnin 
eru mjög margvísleg að gerð, þ.e. blaðið getur haft mismunandi lögun 
allt eftir því hvert hlutverk þess er, þannig eru sum járnin V, laga önnur 
íhvolf eða U laga o.s.frv. Fyrir ofan blaðið er leggurinn en á hann er 
handfangið fest, annaðhvort soðið á legginn (plasthandföng) eða rekið 
upp á hann (tréhandföng). 

Heflar
Heflar eru þau handverkfæri sem eru einna erfiðust í meðförum, bæði  
við umhirðu og vinnubrögð. Til þess að ná góðu valdi á heflinum þarf að 
hafa góða þekkingu á eðli og byggingu verkfærisins. Áður fyrr voru heflar 
eingöngu gerðir úr tré en nú á tímum eru þeir nær eingöngu framleiddir 
úr steypujárni þar sem þeir eru mun sterkari en gömlu tréheflarnir. Til 
eru margar gerðir hefla til ýmissa nota en við skulum aðeins fjalla um þá 
hefla sem algengastir eru og við notum í smíðastofunni.

Gerð hefilsins
Stærsti hluti hefilsins er stokkurinn (skórinn) og er hann grunnur 
hefilsins. Undir honum er sólinn sem er slitflötur hans. Hann er ýmist 
sléttur eða rifflaður og er sléttur sóli algengari. Rifflaði sólinn gerir heflun 
á blautum og kvoðukenndum viði auðveldari þar sem snertiflöturinn 
við viðinn minnkar. Aftasti hluti stokksins heitir hæll en sá fremsti tá. 
Á sólanum er op sem nefnist spónop en í gegnum það rúllast spónninn 
upp þegar heflað er. Ofan við spónopið er spónhúsið. Ofan í stokknum er 
stóllinn og á hann er hefiltönnin fest og gengur hún niður úr spónopinu. 
Á hana er festur spónbrjóturinn sem brýtur spóninn og  rúllar honum 
upp þegar hann kemur upp úr spónopinu. Tungan er svo til að festa 
spónbrjót og tönn við stólinn. Aftan á stólnum er stilliskrúfa sem stillir 
hvað tönnin tekur þykkan spón, en ofan við hana er stýrið sem stillir 
halla tannarinnar. Að lokum eru á heflinum tvö handföng og er það 
fremra kallað nef en hitt handfang.

Holjárn í miðju og sporjárn til 
hægri.

Nef        Spónhús               Spónbrjótur       Hefiltönn           Stýri

Spónop            Stokkur           Stóll            Stilliskrúfa         Handfang

Meðferð hefla
Heflar eru dýr verkfæri og á að miða meðferð þeirra við það. Aldrei má 
leggja hefil frá sér á sléttan flöt þannig að sólinn snúi niður því við það 
geta komið skörð í eggina og bitið skemmst. Hefilinn á ávallt að leggja 
frá sér á hliðina því þá er engin hætta á að tönnin rekist í. Einnig þarf að 
varast allt hnjask þar sem það getur skekkt og rispað sólann.

Slétthefill
Slétthefillinn er ætlaður til að rétta af og slétthefla meðalstóra fleti og 
kanta en lengd hefilsins gerir hann hentugan til þess. Hann er einmitt 
mátulega langur til þess að hann nái að fljóta yfir helstu ójöfnur í viðnum 
og sneiða þær niður. Lengdin er frá 35–38 cm. 

Pússhefill 
Slétthefillinn heflar fletina ekki algerlega slétta. Til þess notum við 
pússhefilinn en hann er til að gljáhefla viðinn. Pússhefillinn er eins og 
slétthefillinn að gerð en styttri eða frá 24–26 cm. 

Langhefill
Langhefillinn er lengstur heflanna og er ætlaður til heflunar á stórum 
flötum og löngum köntum. Gerðin er eins og á slétt- og pússhefli nema 
hvað hann er mun lengri og eru algengar lengdir 45–60 cm. 

Hefilinn á ávallt að leggja frá sér á 
hliðina því þá er engin hætta á að 
tönnin rekist í.

Sagir 
Sagir eru meðal algengustu og nauðsynlegustu handverkfæra trésmiðsins. 
Líkt og með hefla eru til svo margar gerðir af sögum að ómögulegt er 
að telja þær allar upp hér en fjöllum aðeins um þær algengustu sem 
notaðar eru í smíðastofunni. Hver sagargerð hefur sitt notkunarsvið, s.s. 
útsögunarsögin hentar í útsögun, stingsögin við göt o.s.frv.

Umhirða sagarinnar
Hver sá sem hefur sagað eitthvað finnur mun á beittri og bitlausri sög 
líkt og hann sér mun á svörtu og hvítu. Til að halda bitinu sem lengst í 
söginni þarf að varast að tennur hennar lendi í einhverju hörðu eins og 
nöglum o.þ.h. Allt efni álíka hart eða harðara en tennurnar, sem lendir 
í söginni, skemmir bitið og gerir þar með sögina verri til að vinna með 
henni. Þess vegna er góð regla að hengja sögina upp eða leggja hana frá 
sér á öruggan stað strax að lokinni notkun.

 
Handsög
Handsagirnar eru líklega mest notuðu sagirnar. Þær eru notaðar við að 
búta, fletta og rista borðvið, plötur og planka. Þær eru einnig notaðar í 
alls konar grófar samsetningar s.s. í húsasmíði. Algengustu stærðirnar 
eru 55–65 cm. Grófleiki (stærð tannanna) þeirra er mjög misjafn, 
hentugustu sagir við grófan og blautan við eru með stórum tönnum en 
fíntenntar sagir eru bestar í fínsögun. 

Bogasög
Nafn bogasagarinnar segir til um gerð hennar. Hún er gerð úr röri 
sem beygt er í boga og á milli enda bogans er sagarblaðið. Þessi sög er 
eingöngu ætluð í grófa sögun eins og sögun á blautum við og sverum 
plönkum og var áður aðalsög húsasmiðanna. 

Bakkasög
Bakkasögin er með þunnu blaði og stállista klemmdum á bakkann 
til styrktar svo það beygist ekki til hliðanna. Hægt er að saga með 
bakkasöginni bæði þvert á trefjar viðarins og eins langsum eftir þeim. 
Þessi sög er hentug við alls konar samsetningar og sögun á listum o.þ.h. 
Stærðin er frá 15–40 cm að lengd. 

Sagir af ýmsum gerðum. Talið 
frá vinstri: Bakkasög, handsög, 

krossviðarsög, járnsög og 
útsögunarsög (laufsög).

Hentugustu sagir við grófan og 
blautan við eru með stórum tönnum 

en fíntenntar sagir eru bestar í 
fínsögun.

Krossviðarsög
Krossviðarsögin er svipuð bakkasöginni en munurinn felst í því að hún 
hefur engan styrktarlista á bakkanum og táin er bogadregin og tennt. 
Þessi tennti bogi er afar hentugur þegar saga þarf gat, s.s. á spóna- eða 
krossviðarplötu. Nafnið fær sögin vegna þess hve vel hún hentar við 
sögun í krossvið. 

Stingsög
Stingsögin er til að saga boga eða göt í þunnt efni en það er líka hægt 
að nota stingsög sem handsög. Blaðið er mjótt í tána en breikkar er nær 
dregur handfanginu. Stærðin er frá 15–40 cm. 

Útsögunarsög
Útsögunarsögin er til þess að saga bogadregnar línur út úr þunnum viði 
og er þetta fyrsta sögin sem kynnt er fyrir nemendum grunnskólans 
þegar þeir byrja í smíði. Sögin er gerð úr stálboga með handfangi á öðrum 
enda og á milli þess og hins enda bogans er fest fíntennt blað. Blaðið er 
mjótt og tennurnar vísa að handfanginu og vinna þegar sögin er dregin 
niður, ólíkt öðrum sögum þar sem tennurnar vísa frá handfanginu og 
vinna þegar söginni er ýtt frá líkamanum. Algengasta vinnuaðferðin 
er að hafa útsögunarklofa (klauf) festan í baktöngina á hefilbekknum. 
Viðurinn er síðan lagður á hann þannig að í söguninni mynda viðurinn 
og sagarblaðið rétt horn (sagarblaðið lóðrétt en viðurinn láréttur).

Útsögunarklauf og útsögunarsög.

Borar 
Að flestra áliti er ekki mikill vandi að bora gat í tré en það þarf þó að 
kunna að velja sér rétta borinn til verksins svo að borunin verði nákvæm. 
Borar eru til af svo mörgum stærðum og gerðum að engin leið er að gera 
þeim öllum skil. Þeir eru yfirleitt úr verkfærastáli eða hertu stáli og eru 
aðallega notaðir í rafmagnsborvélar. Hér skulum við aðeins fjalla um þá 
bora sem algengastir eru við almenna trésmíði.  

Járnbor/spíralbor
Mjög algengt er að nota járnbora við borun í tré. Þeir fást í ýmsum 
stærðum allt frá broti úr mm upp í 4–5 cm að þvermáli. Spíralborinn 
fær nafn sitt af löguninni. Honum má skipta í þrjá aðalhluta; háls, stofn 
og egg. Hálsinn er til festingar á bornum í borvélina, næst er stofninn 
eða snigillinn, en hlutverk hans er að færa borsvarfið upp úr holunni. 
Á honum eru stýringar til að halda bornum stöðugum. Á oddinum 
(egginni) er svo aðalskerinn til spónskurðar og þvereggin til að stýra 
bornum inn að miðju gatsins. 

Spaðabor
Spaðaborar eru eingöngu fyrir tré. Þeir eru, eins og nafnið bendir til, 
líkir spaða í laginu. Fremst er fleygmyndaður oddur en ofan við hann 
er spaðinn. Fremst á honum er brýnd egg sem kallast botnskeri en út 
við kantana er forskeri sem sker fyrir ytri brún gatsins. Þessir borar eru 
eingöngu ætlaðir í rafmagnsborvélar.

Trébor/dílabor
Dílabor er áþekkur járnbor en með hvössum oddi líkt og er á spaðabor. 
Oddurinn gegnir því hlutverki að auðveldara er að stýra honum við 
upphaf borunarinnar og einnig stýrir hann betur gegnum efnið heldur 
en járnbor (spíralbor), einkum þegar borað er í endatré. Þeir fást í sömu 
sverleikum og algengir dílar og eru því notaðir til að bora fyrir þeim við 
samsetningar. 

Sponsbor/kvistabor
Sponsbor er bor með litlum oddi en tveimur skerum, hliðar- og 
botnskera. Hann er notaður til að bora burt kvisti og einnig til að bora 

Borar eru yfirleitt úr verkfærastáli 
eða hertu stáli og eru þeir aðallega 

notaðir í rafmagnsborvélar. 

fyrir töppum sem settir eru yfir skrúfuhausa eða annars staðar þar sem 
fela þarf festingar. Borarnir vinna vel bæði í hlið trésins og í endatré. 
Í byggingarvöruverslunum fást trétappar í tilsvarandi stærðum við 
borana allt frá 10–50 mm. 

Tappaborar
Tappabor er til að gera tappa til fyllingar í göt eftir sponsborinn. Borað 
er niður í viðinn og tappinn sem myndast annaðhvort brotinn frá eða 
sagaður úr. 

Alir
Alir eru nátengdir borum vegna þess að líklegt er að áður fyrr hafi öll 
mjórri göt verið gerð með þeim. Enn í dag eru þeir mikið notaðir til 
að stinga fyrir grönnum skrúfum. Alir eru tvenns konar, rissalir og 
snaralir.

Rissalur
Rissalur er með mjóum sívölum legg og er aðallega fyrir mjög mjóar 
stungur en er einnig notaður til að rissa með bæði í tré og járn.

Snaralur
Snaralur er fyrir stærri göt en rissalurinn og nær þeim betur þar sem 
leggurinn er kantaður. 

Teikningar
Þegar smíða á hlut þarf að gera teikningu af honum til að gera sér grein 
fyrir hvernig hann á að líta út. Algengastar eru tvenns konar teikningar: 
fríhendisteikningar, eða riss, og vinnuteikningar. Fríhendisteikningarnar 
eru góðar til þess að gera sér grein fyrir útliti hlutarins í grófum dráttum, 
en til þess að hægt sé að vinna eftir teikningunni verður að teikna af 
honum nákvæma mynd þar sem hluturinn er sýndur frá öllum hliðum 
og hlutföllum milli lengdar breiddar og hæðar eru gerð nákvæm skil.

Aðferðin sem notuð er til að teikna vinnuteikningu er kölluð 
rúmteikning og undirstaða rúmteikningar er flatarteikning. 

Rissalur.

Fríhendisteikning
Fríhendisteikning er mikilvæg fyrir þá sem þurfa að gera grein fyrir þeim 
hlut sem smíða á. Þekking úr flatarteikningu og rúmteikningu kemur 
að góðum notum við gerð nákvæmra og málsettra fríhendisteikninga. 
Tæknin sem notuð er fer eftir stærð teikningarinnar. Ef verið er að teikna 
litla teikningu sem rúmast á A4 blaði er hreyfingin í fingrum og úlnlið, 
en við stórar teikningar er hreyfingin líklega meiri í olnboga og öxl. Við 
fríhendisteikningar er notaður blýantur og strokleður.

Best er að gera sér einfaldar hjálparlínur til að auðvelda teikninguna 
og teikna fyrst daufar línur en skýra þær síðan þegar þær hafa náð 
endanlegri mynd.

Hvernig teikna má þríhyrning.

Hvernig teikna má ferning.

Hvernig teikna má hring. Aðferð I.

Hvernig teikna má hring. Aðferð II.

1. Teiknaður er kassi með  
heildarmálum hlutarins. 

2. Hluturinn er teiknaður  
inn í kassann.

3. Útlínur eru skýrðar og  
hluturinn málsettur. 

. . . . . .

Góð aðferð til að skýra út hugmyndir sínar um smíðisgrip er að teikna 
fríhendis rúmmynd. 

Gott er að byrja á því að teikna kassa með heildarmálum hlutarins. 
Síðan er hluturinn teiknaður inn í kassann, útlínur skýrðar upp og málin 
sett inn á teikninguna.

Línugerðir í teikningu

Breið heil lína er til að teikna útlínur hluta.

Grönn heil lína er til að teikna kant eða til að afmarka teiknifleti í 
fallmyndum.

Meðalbreið strikalína er til að tákna kanta sem ekki sjást.

Strikapunktalína er til að gera hjálparlínur. 

Flatarmyndir
Flatarmyndir hafa tvær víddir, lengd og breidd, en hlutir teiknaðir með 
aðferðum rúmteikningar hafa þrjár víddir, lengd, breidd og dýpt. 

Flatarmyndir eru myndir sem hafa aðeins lengd og breidd og liggja á 
tilteknum fleti. 

Hlutir samanstanda af sléttum eða bognum flötum. Sumir hlutir 
hafa hvoru tveggja, það er bæði slétta og bogna fleti. Þar sem tveir fletir 
mætast verður til lína sem kallast kantur. Rúmmyndir eru í raun fletir 
sem tengdir eru saman á kanti.

Rúmmyndir
Eins og áður sagði er nauðsynlegt að gera sér vinnuteikningu af hlut 
sem ætlunin er að smíða. Teikningin verður að vera skýr og þannig úr 
garði gerð að allar stærðir og lögun sjáist. Það nægir ekki að teikna eina 
mynd eða flatarmynd af hlutnum, heldur verður teikningin að sýna tvær 
eða fleiri hliðar. Rúmmyndir sem við skulum athuga eru rúmmyndir í 

Til þess að fá fram 30° horn er 
teiknað 90° horn og því skipt í 
þrennt.

. . .

1.

2.

3.

1. Flatarteikning.

2. Rúmteikning.

3. Fríhendisteikning.

. . . . . .

jafnvídd (ísometría). Jafnvídd er teiknuð í hnitakerfi, X, Y og Z þar sem 
X og Y tákna lengd og breidd en Z táknar þykkt eða hæð.

Rúmteikningin er notuð til að teikna fallmyndir af hlutnum á tvo eða 
fleiri myndfleti.

Fallmyndir eru í reynd frumstæðasta gerð rúmteikningar en jafnframt 
besta leiðin til að sýna hvernig hlutur á að líta út. Aðferðin felst í að 
teikna margar flatarmyndir sem sýna hlutinn frá mörgum hliðum. 

Á myndinni eru teiknaðir þrír fletir, V, L og H. Flöturinn V er láréttur 
en hinir tveir eru lóðréttir. Í raun er eins og hluturinn sem við sjáum 
hangi í lausu lofti í horninu á einhverju rými og varpi skugga á gólfflötinn 
V og hornrétta veggi L og H. Skuggamyndirnar sem falla á veggina og 
gólfið eru kallaðar fallmyndir hlutarins. Fallmyndin á gólfinu kallast 
lárétt fallmynd, fallmyndin á veggnum L kallast lóðrétt fallmynd en 
fallmyndin á H kallast hliðarmynd. Þegar við skoðum myndirnar hverja 
fyrir sig sýna þær útlínur hlutarins eins og hann lítur út séður beint ofan 
á hann (V) á hlið hans (L) og á enda hans (H). 

Lóðrétt og lárétt mynd gefa oftast nær nægjanlega skýra mynd af 
hlutnum, stærð hans og lögun. 

Venjuleg uppsetning fallmynda er eins og búið sé að fletja rýmið með 
fallmyndunum út og mynda þær þá einn vinnuflöt. Við ímyndum okkur 
að við séum að skoða þrjá fleti en erum í raun að vinna í einum. 

Vinnuteikning sýnir lögun og mál hluta. Endanleg vinnuteikning 
er teiknuð í réttum hlutföllum og málsett í millímetrum eða 
sentímetrum.

Teikningar af smáatriðum eru oft stækkaðar upp og sýna samsetningar 
eða annað sem þarf að vera eftir nákvæmum fyrirmælum. 

Vinnuteikningar og teikningalæsi
Þegar smíða á hlut sem ekki er eins og venjulegur teningur í laginu 
nægir ekki að teikna hann einungis frá tveimur hliðum. Þá verður að 
koma til hliðarmynd sem er fengin með því að snúa annaðhvort láréttri 
eða lóðréttri fallmynd eða báðum. Teikninguna ber alltaf að teikna með 
blýanti þar sem pennateikningar gefa ekki færi á að leiðrétta mistök í 
teikningunni. Alltaf er notuð reglustika við teikninguna og nákvæmni 
skiptir máli. 

Rúmmynd teiknuð í jafnvídd í 
hnitakerfi.

Fallmyndin á gólfinu kallast lárétt 
fallmynd, fallmyndin á veggnum L 

kallast lóðrétt fallmynd en fallmyndin 
á H kallast hliðarmynd.

Hlutur teiknaður í sex myndflötum. Evrópsk myndröðun.

Stærðir og hlutföll
Þegar verið er að smíða litla hluti er hentugast að gera teikningar í réttri 
stærð. Ef hluturinn sem á að teikna er hins vegar orðinn það stór að 
teikning í réttri stærð kemst ekki fyrir á blaðinu vandast málið. Þrátt 
fyrir að hluturinn sé af þessari stærð er ekki síður mikilvægt að gera af 
honum nákvæma teikningu. Þá þarf að minnka teikninguna án þess að 
raska hlutföllunum. Aðferðin til þess er fólgin í einni af grunnaðferðum 
stærðfræðinnar; deilingu.

Verkefni   Raunstærðir og teiknistærðir

Tilgangur verkefnisins er að þjálfa nemendur í gerð og lestri teikninga.

Við gerð vinnuteikninga er nauðsynlegt að gæta þess að allt sé skipulega 
og vel sett upp á teikningunni. Auk þess að teikna lárétta og lóðréttar 
fallmyndir þarf að koma fram á teikningunni hver mælikvarði hennar er og 
hverjar raunstærðirnar eru. 

Athugaðu að það er ekki rétt að setja inn á teikninguna tölurnar sem koma 
upp þegar þú hefur deilt í raunstærðina heldur verður að setja raunmálin 
inn á teikninguna.

Venjuleg uppsetning fallmynda. 
Lóðréttu fletirnir L og H eru lagðir 
niður í lárétta stöðu. Kanturinn AB 
er sýndur sem punktalína í fleti H, 
vegna þess að hann sést ekki þegar 
horft er á hlið hlutarins.

Dæmi um málsetningu teikninga í 
jafnvídd. 

Teiknaðu rissmynd af kassa sem er með svipuð hlutföll milli lengdar, 
breiddar og hæðar og er á eldspýtustokk.

Ákveddu stærð hans, það er hver lengdin, breiddin og hæðin 
eiga að vera. Athugaðu að hafa hlutföllin svipuð og á venjulegum 
eldspýtustokk. Ef þú ert í vafa hver málin eiga að vera fáðu þér þá 
tommustokk eða málband og skoðaðu það með tilliti til kassans.

settu nú upp töflu þar sem þú fyllir inn í málin á kassanum.

Taflan er sýnishorn. Ekki gert ráð fyrir að hægt sé að skrifa inn í hana.

Kassi Lengd Breidd Hæð

Raunstærð

 

Mælikvarði 1:2

 

Mælikvarði 1:3

    
nú skaltu deila með tölunni � í allar tölurnar (stærðir kassans) og færa 
útkomuna inn í töfluna í reitina aftan við mælikvarði 1:�.

Endurtaktu þessa aðgerð en deildu nú með tölunni � og færðu inn í 
töfluna í reitina fyrir aftan mælikvarði 1:�.

nú ert þú búin(n) að minnka allar stærðir kassans niður í helmingi minni 
(1:�) og þrisvar sinnum minni (1:�) en raunstærð kassans er.

Teiknaðu nú fallmynd af kassanum í mælikvarðanum 1:�.

Teiknaðu aðra fallmynd af kassanum í mælikvarðanum 1:�.

Teiknaðu nú fallmynd af kassanum í þeim mælikvarða sem þú telur 
að passi á teikniblaðið þitt. Þú munt taka eftir því að hlutföllin milli 
lengdar, breiddar og hæðar hafa ekki raskast. 

Að smíða eftir teikningu
Við alla smíðavinnu verður smiðurinn að geta lesið teikningar og smíðað 
eftir þeim. Teikningin gefur til kynna hvernig hönnuðurinn hugsaði sér 
hlutinn. Á teikningunni sést hluturinn frá öllum þeim sjónarhornum 
sem skipta máli og þar er einnig að finna upplýsingar um stærðir og 
efni. 

•

•

•

•

•

•

•

•

•

•

Verkefni  Vinnuteikning af kistu

Gerðu nú vinnuteikningu af kistu í mælikvarðanum 1:6. Málin eru: 
Lengd: 66 cm. Breidd: 42 cm. Hæð: 54 cm. Settu teikninguna skipulega 
upp og málsettu hana. Mundu að tafla sem er sett upp á svipaðan hátt og 
taflan í verkefninu að framan kemur að góðu gagni.

Samsetningar
Í allri trésmíði koma samsetningar við sögu. Einföldustu samsetningarnar 
eru líming, negling og skrúfun. Einnig er algengt að nota ýmiss konar 
verksmiðjuframleiddar festingar til samsetninga á húsgögnum og 
innréttingum. En til að gera festingar traustar þarf oft að sníða til stykkin 
sem festa á saman og gera þar til gerð samsetningarsnið. 

Samsetning með nöglum
Samsetning með nöglum er framkvæmd þannig að járnnagli er rekinn 
í gegnum eitt stykki og inn í annað. Núningskraftur heldur naglanum 
á sínum stað en til að gera samsetninguna sterkari og áreiðanlegri þarf 
að setja lím á milli stykkjanna sem sett eru saman. Lengd naglans þarf 
að vera tvisvar til þrisvar sinnum þykkt efnisins sem hann fer í gegnum. 
Með því að negla naglana skáhallt hvern á móti öðrum fæst meira hald. 
Það er kallað ankerisnegling. 

Margar gerðir eru til af nöglum en oftast eru þeir kenndir við gerð 
haussins, efnið sem þeir eru úr og lagið. Því eru til naglar með flötum 
og kúptum haus, galvanhúðaðir eða svartir naglar, dúkkaðir naglar 
o.s.frv. Oft eru naglar kallaðir saumur. Þegar naglar eru notaðir við 
samsetningu vandaðri smíðisgripa þarf að gæta þess að hamarinn 
marki ekki för í viðinn og einnig að nota dúkknál til að reka naglann 
alveg niður. Dúkknálin er einnig notuð til að sökkva dúkknöglum niður 
fyrir yfirborð viðarins til þess að lítið beri á þeim. Ef draga þarf nagla 
út þarf að nota klauf á hamri, naglbít eða kúbein til verksins, allt eftir 
stærð naglans sem draga þarf. Stundum er nauðsynlegt að bora fyrir 
nöglum til að koma í veg fyrir að viðurinn klofni, naglinn bogni eða 
hann fari skakkt ofan í viðinn. Þá ber að bora með síl, eða svonefndum 
stungubor, sem er með flötum enda áþekkum blaðskrúfjárni. Oddinum 

1 2 3

1

2

3

A B C

Saumur.
Notaður í óvandaða 
byggingarvinnu, hausinn 
er ekki hægt að dúkka 
niðrur fyrir yfirborð.

GerðGerð

NotkunNotkun

Dúkknagli.
Notaður í vandaðri vinnu, 
hausinn má dúkka og 
setja tréfylli í gatið.

Pinni.
Notaður til að festa 
þunnar plötur eða lítil 
enda- eða skarskeyti. 
Hausinn má auðveld-
lega dúkka.

Notaður í óvandaða 
byggingarvinnu, hausinn 
er ekki hægt að dúkka 
niðrur fyrir yfirborð.

Notaður í vandaðri vinnu, 
hausinn má dúkka og 
setja tréfylli í gatið.

Notaður til að festa 
þunnar plötur eða lítil 
enda- eða skarskeyti. 
Hausinn má auðveld-
lega dúkka.

Saumur.
Notaður í óvandaða 
byggingarvinnu, hausinn 
er ekki hægt að dúkka 
niðrur fyrir yfirborð.

Dúkknagli.
Notaður í vandaðri vinnu, 
hausinn má dúkka og 
setja tréfylli í gatið.

Pinni.
Notaður til að festa 
þunnar plötur eða lítil 
enda- eða skarskeyti. 
Hausinn má auðveld-
lega dúkka.

A

B

C

Gerð Gerð

Saumur

Dúkknagli

Pinni

Notaður í óvandaða 
byggingarvinnu, hausinn 
er ekki hægt að dúkka 
niðrur fyrir yfirborð.

Notaður í vandaðri vinnu, 
hausinn má dúkka og 
setja tréfylli í gatið.

Notaður til að festa 
þunnar plötur eða lítil 
enda- eða skarskeyti. 
Hausinn má auðveld-
lega dúkka.

Gerð Gerð

Saumur

Dúkknagli

Pinni

1. Saumur. Notaður í óvandaða 
byggingarvinnu, hausinn er 
ekki hægt að dúkka niður fyrir 
yfirborðið. 

2. Dúkknagli. Notaður í vandaðri 
vinnu, hausinn má dúkka og setja 
tréfylli í gatið. 

3. Pinni. Notaður til að festa 
þunnar plötur eða lítil enda- eða 
skarskeyti. Hausinn má auðveldlega 
dúkka. 

Ankerisnegling: 
Með því að negla naglana skáhallt 
hvern á móti öðrum fæst meira 
aðhald.

er beitt þvert á viðartrefjarnar til að þær klofni ekki. Gamalt húsráð hjá 
smiðum er að slá með hamrinum á odd naglans til þess að hann fletjist 
út. Haus naglans er þá látinn á hart undirlag og slegið létt á odd hans 
með hamrinum. Þegar naglinn er rekinn í viðinn á hann ekki eins hægt 
með að komast á milli trefjanna og rjúfa bindingu þeirra og þar með 
kljúfa viðinn.  

Samsetning með skrúfum
Með tréskrúfum fást sterkari samskeyti en með nöglum. Skrúfurnar eru 
með spíral sem skera sig niður í viðinn og krækjast í trefjarnar og mynda 
þannig góða festu. Skrúfur eru af mismunandi gerðum og úr margs 
konar efni en allar hafa þær sömu grundvallarvirkni. Skrúfuhausar eru 
ólíkir og hefur hver þeirra sitt hlutverk og útlit. 

Samsetningar með trélími
Trélím er seigfljótandi vökvi gerður úr plastefni sem nefnist PVA. 
Það er borið í samskeyti með pensli og tilgangurinn er að treysta 
samsetninguna. Límið gengur inn í viðinn og þegar það þornar hefur það 
myndað sterkt samband á milli hlutanna sem settir eru saman. Betra er 
að bera þunnt límlag á báða fletina sem eiga að festast saman heldur en 
að bera mikið á annan flötinn. Þetta er gert til að tryggja góða viðloðun 
límsins við viðinn. Nauðsynlegt er að pressa hlutina saman með þvingu 
á meðan límið er að þorna og fjarlægja allt afgangslím vandlega með 
rakri bréfþurrku. Þegar lím er notað með nagla- eða skrúfusamsetningu 
verka kraftar naglanna eða skrúfanna á samsetninguna á sama hátt og 
kraftar þvingunnar. Munurinn er sá að þegar límið þornar er þvingan 
fjarlægð en naglar og skrúfur treysta samskeytin áfram eftir að límið 
þornar. Slíkar samsetningar eru því yfirleitt mjög sterkar. Trélím fæst 
bæði vatnshelt til notkunar utanhúss og óvatnshelt sem notað er á hluti 
innandyra.

Samsetning með dílum
Samsetning með dílum er ódýr og einföld samsetningaraðferð sem mikið 
er notuð í húsgagnaiðnaði. Hún hentar einkum vel við samsetningu á 
spónaplötum. Díll er trépinni eða sívalur bútur sem kemur í stað nagla eða 
skrúfu og er notaður þar sem fela þarf hjálparstykkið í samsetningunni. 
Oftast eru notaðir fjöldaframleiddir dílar sem fást tilsniðnir en einnig er 

Dúkknálin er notuð til að sökkva 
dúkknöglum niður fyrir yfirborð 

viðarins til að lítið beri á þeim.

Nauðsynlegt er að pressa hlutina 
saman með þvingu þegar límt er. 

1. Niðursökkt. Notuð til 
að skrúfa saman viðar-
búta og festa hjarir og 
kappa. Hausinn er jafn 
yfirborðinu.

2. Hálfkúpt, niðursökkt.

3. Stjörnuskrúfa. Fyrir 
stjörnuskrúfjárn.

4. Torx. Fyrir borvélar.

TORX

 Security TORX

TORX

 Security TORX

TORX

 Security TORX

TORX

 Security TORX

1 

2 

3 

4 

hægt að fá dílastangir og saga lengdir sem henta. Það er hægt að mæla 
fyrir dílum á marga vegu en vanda þarf til verksins og vera nákvæmur í 
mælingum. Borað er fyrir dílnum í bæði stykkin sem setja á saman með 
dílabor. Við borunina þarf að gæta þess að götin komi á nákvæmlega 
réttan stað því annars verður samsetningin ónákvæm. Í húsgagnaiðnaði 
þar sem hlutir eru fjöldaframleiddir er borað fyrir dílunum í þar til 
gerðum vélum og verður borunin þá hárnákvæm.

Límfelling
Oft er þörf á að fella saman og líma við borðvið til að ná passlegri 
breidd á efnið. Helsta aðferðin er að líma saman mörg borð og með 
þeirri aðferð er hægt að fá æskilega breidd á efnið. Samanlímdar plötur 
hafa eiginleika heilviðar en eru viðkvæmar fyrir rakabreytingum. 
Þar sem raki hefur meiri áhrif á rysjuvið en kjarnvið verður að líma 
saman eftir ákveðnu kerfi. Ungviðurinn (rysjan) rýrnar mun meira en 
kjarnviðurinn. Þess vegna verður að huga vel að því hvernig liggur í 
viðnum þegar borðviður er límdur saman. Réttast er að leggja borðin 
þannig að kjarni snúi upp á fyrstu fjöl og rysja snúi upp á því næsta 
og svo koll af kolli. Með því móti er minni hætta á að samanlímdur 
viðurinn vindi sig þegar rakastig viðarins breytist. Kjarnviðurinn heldur 
þá á móti rysjunni og þeir kraftar sem verða til við rakabreytinguna 
jafnast út. Ef efnið er sagað í lista verður það ekki eins viðkvæmt fyrir 
rakabreytingum.

Samsetningar á heilviði
Samfelling
Samfelling tveggja viðarhluta þannig að þeir grípi í og styðji við hvorn 
annan nefnist grindun (sbr. burðargrind). Flestar grindur eru límdar 
saman og eykur það enn á styrk samsetningarinnar. Stólar, borð og 
rammar eru allt dæmi um grindur. Tilgangurinn með gerð grinda er að 
búa til sterka og fallega samsetningu sem þolir mikið álag. Löng hefð er 
fyrir samfellingu tréhluta með þessari aðferð og eru samfellingargerðirnar 
ótal margar. Hér verður einungis fjallað um nokkrar einfaldar en 
algengar gerðir sem hver smiður þarf að geta framkvæmt. Nemandinn 
verður að fá góðar útskýringar og leiðsögn kennara til að fást við þessar 

Díll er trépinni eða sívalur bútur 
sem kemur í stað nagla eða skrúfu 
og er notaður þar sem fela þarf 
hjálparstykki í samsetningunni.

Samanlímdar plötur hafa eiginleika 
heilviðar en eru viðkvæmar fyrir 
rakabreytingum. Þar sem raki hefur 
meiri áhrif á rysjuvið en kjarnvið 
verður að líma saman eftir ákveðnu 
kerfi.

samsetningar þar sem þær krefjast nákvæmni og handlagni. Of langt 
mál er að skýra þessa aðferðir út hér og verður að treysta á kennarann 
til að skýra handbragð og aðferðir út fyrir nemandanum.

Blaðskeyti (hlöðun)
Blaðskeyti eru einfaldasta gerð hornasamsetningar. Endi efnisins er 
sagaður þannig að hálf efnisþykkt er á hvoru stykki. Með þessari aðferð 
er auðvelt að ná 90° horni. Samfellingin er oft negld, skrúfuð eða díluð 
saman og eykur það styrkinn.

Gegnumtöppun
Önnur gerð blaðskeyta er gegnumtöppun. Þá er annað stykkið með 
tappa og hitt með rauf sem tappinn fellur í. 

Blindtöppun (sporun)
Blindtöppun er mest notuð í stóla og borðfætur eða aðrar burðargrindur 
sem eiga að hafa styrk. Blindtöppun er gerð með tappa og spori. Þá 
er sporið tekið í stól- eða borðfótinn og er alltaf langsum, þ.e. eins og 
trefjarnar liggja, en tappinn kemur á enda þverstykkisins. Ýmist gengur 
tappinn í gegnum fótinn eða er látinn ná inn í hann rúmlega miðjan og 
samsetningin límd saman.

Krossfelling (hálft í hálft) 
Krossfelling er oft notuð þegar tvö jafnbreið og -þykk stykki eiga að falla 
saman líkt og gerist á gluggapóstum. Þá eru gerðar raufar í bæði stykkin 
inn að miðju efnisins þannig að þegar þau eru lögð saman fellur yfirborð 
beggja hluta saman svo engin brún myndast við samsetninguna. 

1. Gegnumtöppun.
2. Blindtöppun (sporun).

Krossfelling.

Blaðskeyti.

1.                    2. 

spor

Brjóst



Trésmíði

�9

Geirnegling
Geirnegling er sterk trésamsetning sem notuð er til að skeyta saman 
90° horn. Algengt er að sjá þessa samsetningu á skúffum, römmum 
og körmum. Oftast eru notaðar fljótlegri gerðir samsetninga en þegar 
hornið þarf að þola mikið álag er þessi samsetning notuð fremur en 
aðrar. Hún er einnig ágæt aðferð til að æfa smiðinn í nákvæmni í 
vinnubrögðum og í meðferð ýmissa handverkfæra. Til eru ýmsar gerðir 
geirneglinga en hér verður fjallað um samsetninguna í sinni einföldustu 
mynd. 

Byrjað er á því að merkja fyrir töppum og strika snið. Það er gert 
eftir ákveðinni formúlu. Því næst eru tapparnir sagaðir og höggnir út 
með hæfilega breiðu sporjárni. Geirastykkið er síðan merkt upp eftir 
töppunum. Síðan er sagað og höggvið líkt og á hinu stykkinu. 

Yfirborðsmeðferð
Sandpappír er notaður til að gróf- og fínpússa yfirborð hluta. Við 
pússun viðarhluta er t.d. grófpússað með pappír númer 60, 80 eða 100 
en fínpússað með pappír númer 120, 180 og 240. Grófleikinn fer eftir 
því hvernig við er unnið með og hversu slétt yfirborðið þarf að vera. Ef 
pússa á undir lakk þarf að nota fínni sandpappír en ef um er að ræða 
hluti sem mega hafa grófari áferð. 

Til að auðvelda pússunina þarf að festa hlutinn sem verið er að pússa. 
Nauðsynlegt er þá að festa hluti sem unnið er með í hefilbekk eða í 
skrúfstykki.

Sandpappírsklossa er best að nota þegar pússa á sléttan flöt. Þegar 
sandpappír er notaður án þess að nota sandpappírsklossa er gott að 
þríbrjóta pappírinn svo að hann renni síður og sé viðráðanlegri. Oft 
getur verið erfitt að pússa rúnnaða hluti og inn í raufar. Þá er upplagt að 
vefja sandpappírinn utan um  þjalir með viðeigandi formi, t.d. sívalar, 
þrístrendar, flatþjalir o.þ.h.,  til að auðvelda pússunina. Einnig er upplagt 
að draga pappírinn þvert á kantinn fram og til baka til að fá rúnning 
(ávala). 

Við pússun á alltaf að vinna í sömu átt og trefjarnar í viðnum liggja. 
Hafa þarf að í huga að byrja á grófasta pappírnum en nota síðan alltaf 
fínni og fínni pappír þar til viðunandi áferð er náð. Meginreglan við 
slípun og pússun er sú að vinna alltaf í sömu átt. Verkfærin skilja eftir 

Geirnegling er sterk trésamsetning 
sem notuð er til að skeyta saman 
90° horn. 

Ýmis hjálpartæki er hægt að 
nota til að auðvelda sér pússun 
með sandpappír, svo sem 
sandpappírsklossa, juðara, belti og 
fleira. 

Geiri

Tappi

Hálftappi

sig rispur í yfirborði efnisins og ef þær liggja ekki samsíða, heldur þvers 
og kruss, er afar erfitt fjarlægja þær og ná fram fallegri áferð á viðinn. 
Gæta þarf þess að kantar og brúnir sem gefa hlutnum (vinnslustykkinu) 
svip rúnnist ekki við slípunina því þá sýnist hluturinn hroðvirknislega 
unninn. Ef pússa á lítinn flöt eða kant sem á að haldast sléttur þarf að 
halda pússklossanum með sandpappírnum mjög stöðugum.

Litun 
Algengt er að viður sé litaður. Það má gera á marga vegu. Einfaldasta 
aðferðin er að bera á hann litaða viðarolíu eða fúavarnarefni. Olíuna er 
hægt að fá í fjölbreyttu litaúrvali og fást ýmsar tegundir olíu í flestum 
málningar- og byggingarvöruverslunum. Sumar tegundir eru þannig að 
vígindi viðarins fá að njóta sín í gegnum litinn en aðrar tegundir eru 
þekjandi og líkjast málningu.

Bæs
Ef verið er að smíða fínni hluti sem á að lakka þarf að nota bæs til litunar. 
Algengustu tegundir af bæs eru annars vegar litir sem fást í duftformi 
og leysast upp í volgu vatni, kallaður vatnsbæs, og hins vegar litir í 
spritti, kallaður sprittbæs. Bæsinn er hægt að fá í flestum málningar- og 
byggingarvöruverslunum í fjölbreyttu litavali. 

Bæsinn er borinn á með pensli og látinn ganga vel inn í viðinn. Þegar 
búið er að bera hann á er gott ráð til að fá betri áferð að strjúka yfir 
hlutinn með þurrum klút eða grisju og umframbæs sogast þá í klútinn. 

Málun
Einfalt er að mála viðarhluti og má nota bæði olíumálningu og 
vatnsmálningu. Málningin er afgreidd eftir litakortum og er hægt að 
fá allt litrófið blandað. Olíumálning krefst þess að grunnað sé með 
grunnmálningu til að fá góða viðloðun og til að koma í veg fyrir að 
viðurinn dragi lakkmálninguna of mikið í sig. 

Olíur
Alls konar hreinar viðarolíur eru notaðar til að verka við og fegra. Má 
þar nefna línolíu, tekkolíu og fernisolíu. Tekkolían er mjög algeng og ver 
og fegrar tekk og annan harðvið en einnig má nota hana, og allar hinar, á 

Bæsinn er borinn á með pensli og 
látinn ganga vel inn í viðinn.

mjúkvið. Olían er yfirleitt borin á með klút eða grisju og viðurinn látinn 
draga hana vel í sig. Hún ver hann síðan gegn raka og óhreinindum. 
Olíumettuðum tuskum og grisjum þarf að pakka inn í plastpoka og 
henda strax að lokinni notkun þar sem þekkt er að sjálfsíkveikja getur 
átt sér stað í tuskunum séu þær geymdar inni eða hent í ruslafötuna. 
Fernisolían er lítið notuð nú til dags en algengt var að nota hana á skrokk 
tréskipa áður fyrr.

Glær lökk
Öll lökk þorna, verða hörð og verja yfirborð lakkaðra hluta gegn vatni 
og óhreinindum auk þess að fegra það. Lökk eru til af ýmsum gerðum 
en í grunnskólanum eru mestmegnis notuð vatnsþynnanleg lökk. Aðrar 
tegundir innihalda lífræn leysiefni sem geta verið hættuleg heilsu 
manna. Það eru ýmist terpentína eða sellulósi. Lakkið er ýmist borið 
á með pensli eða rúllu eða því sprautað á flötinn. Oftast þarf að bera 
þrjár umferðir af lakki á flötinn til að fá fallega áferð. Á milli umferða 
er flöturinn pússaður með sandpappír nr. 400 eða enn fínni eða þá 
skafinn með lakksköfu (siklingi). Það er gert til að fjarlægja öll korn og 
misfellur sem verða eftir í lakkinu þegar það þornar. Fyrsta umferðin er 
grunnumferð, önnur fylliumferð og sú þriðja lokaumferð og gefur hún 
hina endanlegu áferð. Lökkin er hægt að fá mött, hálfmött eða glansandi 
allt eftir smekk hvers og eins. 

Lamir og festingar
Við smíði tréhluta þarf oftar en ekki að nota ýmsar gerðir festinga til 
að koma hlutnum fyrir, setja hann saman eða gera hann þannig úr 
garði að hann þjóni hlutverki sínu. Í flestum híbýlum manna er að 
finna skápahurðir og innréttingar þar sem einhvers konar festingar 
eru notaðar. Festingar geta verið samsetningarskrúfur (smíðistengi), 
vinklar, lamir og læsingar. 

Bæsað flugubox

Lakkaður leikfangahestur.

Lamir
Nútíma lamir eru gerðar úr málmi og festar með skrúfum. Tilgangurinn 
er að einhvers konar lok eða hurð geti snúist um ás og lokað því sem við 
á. Venjulegar blaðlamir eða kantlamir eru ein einfaldasta útgáfa lama. 
Þær eru gerðar úr tveimur blöðum sem eru formuð þannig að þau falla 
hvert inn í annað. Til að halda blöðunum saman er pinni sem gengur í 
gegnum rör á báðum blöðum.  Á blöðunum eru svo göt fyrir skrúfur. 
Við ísetningu lama verður að taka tillit til stærðar blaðanna og þykktar 
þeirra. 

Vinklar
Við uppsetningu innréttinga þarf mjög oft að nota vinkla til að halda 
hlutum í réttum skorðum. Algengastir eru borðvinklar en þeir eru 
gerðir úr járni og hvor armur vinkilsins um 4–5 cm langur með gati 
fyrir skrúfu á hvorum armi. 

Smíðistengi
Algengasta smíðistengið er snittaður bolti, ró og skinna. Önnur gerð er 
inntaksró með kló eða án hennar. Einnig eru algengar ýmsar skrúfur 
sem koma í staðinn fyrir díla og lím. 

Verkefni   Fjöl hefluð í rétt mál

Tilgangur
Að nemandinn æfist í meðferð hefils og mælitækja.

Að nemandinn geti unnið eftir teikningu og málsetningum.

Verkþættir
sögun, mælingar, heflun, notkun vinkils.

Vinnulýsing
Efnið er �� cm langt furuborð óheflað.

Heflaðu efnið og réttu af hliðar og kanta.

Heflaðu efnið niður í �0 mm þykkt.

sagaðu annan endann í 90° gráðu horn en hinn endann í ��° gráðu 
horn. Lengdin á að vera mest �0 cm og breiddin1� cm. 

•

•

•

•

Verkefni  Samsetning með gegnumtöppun

Við smíði ramma og grinda þarf að kunna skil á samsetningu horna. Til 
eru margar gerðir samsetninga sem henta hornum af þessu tagi og er 
gegnumtöppun ein þeirra. Þetta verkefni er einungis æfing í samsetningu 
með gegnumtöppun en auðvelt er að útvíkka verkefnið og smíða til dæmis 
ramma utan um spegil. Þá þurfa hornin að vera vönduð og hvert um sig 90° 
til að ramminn verði fallegur. 

Tilgangur

Að nemandinn æfi sig í gegnumtöppun.

Að nemandinn æfi meðferð handverkfæra og mælitækja. 

Að nemandinn geti smíðað eftir teikningu. 

Verkþættir
mælingar, sögun, notkun sporjárns, lestur teikninga, pússun.

Vinnulýsing
Fáðu þér gegnheila furu og gerðu tvö stykki �00 mm x �0 mm x �0 mm.

strikaðu upp klofið og tappann samkvæmt teikningu.

sagaðu klofið og tappann með bakkasög.

Höggðu burt afsög með sporjárnum og felldu stykkin saman.

Pússaðu létt með meðalfínum sandpappír.

•

•

•

•

•

Efnið er fura

6    8    6

40

Efnið er fura

Verkefni  Einfaldur aðventukrans

Aðventan er skemmtilegur og hátíðlegur árstími. Við undirbúning jólanna 
eru viðhafðir ýmsir siðir, bæði gamlir og nýir. Að kveikja á fjögurra kerta 
aðventuljósi er einn þeirra. Þetta aðventuljós er ekki krans í eiginlegri 
merkingu orðsins heldur kross með fjórum kertum líkt og aðventukransinn. 
Efnið er harðviður.

Tilgangur
Að nemandinn æfi krossfellingu, meðferð handverkfæra og mælitækja. 

Að nemandinn æfist í yfirborðsmeðhöndlun viðar.

Verkþættir
mælingar, sögun, samsetning með lími, krossfelling, pússun, borun, 
yfirborðsmeðferð.

Vinnulýsing
Búðu til tvö stykki �00 mm x �0 mm x �0 mm.

Krossfelldu stykkin saman á miðjunni og límdu saman.

Boraðu fyrir kertum á enda armanna með hæfilega stórum kvistabor.

Pússaðu og meðhöndlaðu yfirborðið eftir smekk.

•

•

•

•

Verkefni  Kassi undir ýmsa smámuni

Kassar eru til margs gagnlegir. í þá má setja dót til geymslu eða gera úr þeim 
innréttingar svo eitthvað sé nefnt. Við smíði kassa eru viðhafðar margar 
mismunandi vinnuaðferðir, allt eftir því hvaða efni er notað og hvaða 
hlutverki kassinn á að þjóna.

Tilgangur
Að nemandinn geti smíðað algengar samsetningar s.s. límfellingu, töppun, 
blindtöppun, krossfellingu og geirneglingu.

Að nemandinn geti lotað lamir. 

Að nemandinn geti meðhöndlað yfirborð viðar með yfirborðsefnum.

Verkþættir
geirnegling, gegnumdílun og felling lama, borun, sögun, uppmerking, 
heflun, mælingar, gerð vinnuteikningar.

Vinnulýsing
Teiknaðu og málsettu kassa. Hægt er að nota sömu fyrirmynd og kom 
fyrir í teikniverkefninu hér að framan.

Fáðu þér gegnheilt efni 1�0 mm x �� mm (furu) og heflaðu það, með 
handhefli, beggja megin niður í �0 mm þykkt. réttu af kantana og 
heflaðu efnið í 1�� mm breidd.  

sagaðu efnið niður í hliðarnar á kassanum og gættu þess að gera ráð 
fyrir efnisþykkt.

geirnegldu hornin saman. 

Fáðu þér 1� mm þykkan krossvið, sagaðu jafnstóran bút og innanmál 
kassans er og felldu hann inn í kassann slétt við neðri brún hliðanna. 
merktu fyrir dílum sem eiga að ganga gegnum hliðarnar og inn í hlið 
botnplötunnar. Boraðu fyrir � mm dílum, tveimur í hverja hlið, og límdu 
þá í.

gerðu lok á kassann úr sama efni og hliðarnar. Lokið á að vera jafnstórt 
og ytra mál kassans. Til að ná réttri breidd þarf ef til vill að límfella efnið.

Pússaðu bæði lokið og kassann. Lakkaðu eða málaðu kassann eftir eigin 
smekk.

Festu blaðlamir og hespu á lokið og kassann. 

•

•

•

•

•

•

•

•

Verkefni  Hilla úr gegnheilum viði

Hilla úr gegnheilum við undir bækur eða DVD diska. Þú mátt ráða því hvernig 
útlitið er. Þetta má vera ein hilla með uppistöðum, eða rammi.  Athugaðu til 
hvers á að nota hilluna og hvernig hönnunin þjónar þeim tilgangi.

Efnið getur verið harðviður eða mjúkviður.

Tilgangur
Að nemandinn geti smíðað hlut eftir teikningu og vinnulýsingu.

Verkþættir
mælingar, sögun, heflun, pússun, samsetning með dílum, líming og 
yfirborðsmeðferð.

Vinnulýsing
gerðu vinnuteikningu af hillunni og málsettu hana. sýndu hvernig 
samsetningar þú ætlar að nota og taktu fram hvaða festingar eru 
hugsaðar til að festa hilluna á vegg.

sagaðu niður efnið í hilluna og hliðarnar eftir teikningunni. Athugaðu 
að hafa bútana heldur lengri en teikningin gefur upp til þess að geta 
rétt af endana og sagað niður í uppgefið mál síðar. 

réttu efnið af, heflaðu það í rétt mál og pússaðu.

sagaðu endana í 90° horn og gættu að því að lengdin verði samkvæmt 
teikningunni.

merktu fyrir � mm dílum og boraðu fyrir þeim.

Límdu dílana í endatréð bæði á hillunni .

Límdu nú dílana í hliðarnar og þvingaðu saman. Hafðu límklossa á milli 
þvingunnar og efnisins.

meðhöndlaðu yfirborðið eftir smekk (bæsun eða annað) en lakkaðu 
síðan þrjár umferðir af lakki.

settu veggfestingar á hilluna. 

